
  Fransuz realist yozuvchisi. Balzakning ijodiy merosi janr jihatidan ulkan va xilma-xil: romanlar, povestlar, dramalardan iborat.


  Balzakning ko‘pgina romanlari va povestlari umumiy g‘oya asosida birlashtirilgan va «Inson komediyasi» deb nomlangan ko‘p jildli epopeyani tashkil etadi. Unda Balzak o‘z zamonasidagi fransuz jamiyatining haqqoniy, yorqin manzarasini yaratgan. «Inson komediyasi»ni muallif 3 qismga bo‘lgan: «Odatlar haqidagi etyudlar», «Falsafiy etyudlar», «Analitik etyudlar».


  O‘ylangan 143 ta asardan 97 tasi yozilgan. Eng katta qismi «Odatlar haqidagi etyudlar»dir, unga 72 ta roman kirgan bo‘lib, bular orasida — «Gobsek» (1830), «Yevgeniya Grande» (1833), «Gorio ota» (1834), «Yo‘qotilgan orzular» (1837—43) kabi asarlar bor.


  Balzak ijodida fransuz realizmi o‘zining yuksak pog‘onasiga ko‘tarildi. «Inson komediyasi» epopeyasi 19-asrning 1-yarmidagi fransuz jamiyatining realistik manzaralarini keng qamrovda aks ettirganligi, voqealarga, dalillarga boyligi, turli toifadagi kishilar dramasi yaratilganligi, yorqin obrazlari va personajlari bilan katta taassurot qoldiradi.


  Epopeya asarlari bir-biri bilan bog‘langan, qahramonlar taqdiri tutash. Sudxo‘r Gobsek, kommersant Grande, bankir Nusingen, ziyoli Rastinyak kabi obrazlar asardan asarga o‘ta boradi. Balzakning «Inson komediyasi» epopeyasi zamondoshlarining yuksak bahosiga sazovor bo‘lgan.


  Balzakning «Yevgeniya Grande», «Gorio ota», «Gobsek», «Sag‘ri teri tilsimi» asarlari S. Muhammadjonov, M. Mirzoidov, M. Mahmudov va boshqa tarjimasida turli yillarda o‘zbek tilida nashr etilgan.


  Onore de Balzak



  DAHRIYNING IBODATI



  (hikoya)



  



  Fanni bebaho fiziologik nazariyalar bilan boyitib, yoshligidanoq nom qozongan doktor B’yanshen Ovrupa mediklari tomonidan ma’rifat markazi deb hisoblangan Parij medetsina fakultetida terapevt bo‘lib ishlashidan ancha burun jarrohlik qilgan edi. U talabalik yillarida fan osmonining yorqin yulduzlaridan hisoblangan buyuk frantsuz jarrohi Deplen rahbarligida ishlagan edi. Hatto Deplenning raqiblari ham u o‘z tajribasini, biror kimsaga o‘rgatish xohishi yo‘qligi bois, qabriga olib ketadi, deb tan olgan edilar.


  Boshqa buyuk daholarda bo‘lgani kabi ham o‘z sohasida voris qoldirmadi. Hamma narsani o‘zi qanday olib kelgan bo‘lsa, shunday birga olib ketadi. Jarrohlik shuhrati ham aktyorlar shuhratini eslatadi: ular faqat hayot bo‘lgan vaqtlaridagina yashaydilar, vafotlaridan keyin esa ularning iste’dodlarini baholash qiyinlashib qoldi. Aktyorlar va jarrohlar, shuningdek, yuksak ijrochilik mahorati bilan muzika kuch-qudratini yorqin namoyon qila oladigan buyuk xonanda va sozandalarning hammasi bir davr qahramonlari deyish mumkin. Deplenning shuhrati ham barcha daholar faoliyati bilan ko‘p jihatdan mushtarakdir. Yaqindagina shu darajada shuhrat topgan nomi bugunga kelib tibbiyot olamidan boshqa yoqda deyarli untildi. Lekin shunday bo‘lganda ham favqulodda vaziyatlar taqazosi bilan olimning nomini fan sohasidan insoniyatning umumiy tarixiga o‘tishi nahotki talab qilinmasa?! Deplen o‘z davrining ifodachisi yoki uni o‘z shaxsiga ko‘chirgan ko‘pqirrali insonmidi? U aql bovar qilmaydigan darajada sezgir bo‘lib, shaxsiy kuzatuvlari orqali orttirgan tajribasi yoki savqi tabiiysi yordamida bemor ruhiy ahvolini darrov payqab olardi, kasallikning o‘ziga xos xususiyatlarini aniqlab tashxis qo‘yardi. Shu bilan birga, bemor kayfiyati va shart-sharoitini hisobga olib, uni qachon va qaysi holatda operatsiya qilish bo‘yicha xulosa chiqarar edi. Deplen tabiat bilan baqamti bo‘lish uchun havo va yerdan bahra olib turuvchi odamning xujayralarini mutassil o‘rganib chiqishdan erinmadimikan? U Kyuve dahosining mahsuli hisoblangan induktsiya va anologiya usullarining qudratli kuchidan foydalanmaganmikan? Nima bo‘lganda ham bu jarroh tibbiyot siru asroridan to‘liq xabardorlik darajasiga ega bo‘lib qoldi, u bu sohaning bugungi tajribalariga asoslanuvchi zamonaviy kishisi sifatida uning o‘tmishi va kelajagiga ham aylandi. U o‘z shaxsiyati Gippokrat, Gelen, Aristotel kabi o‘zida barcha fanlarni mujassamlashtirgan kishi edimi? Yoki bu sohada alohida maktabi orqali yangi dunyo yo‘llarini ochdimi? Yo‘q. Lekin adolat yuzasidan shuni ham tan olish kerakki, inson tanasidek murakkab xilqatning o‘tkir kuzatuvchisi bo‘lib qolgan bu shaxs sehrgarlik haqidagi qadimiy ilmlar ummoniga g‘ovvoz kabi sho‘ng‘idi, vujudning hali shakllanib ulgurmagan dastlabki davrlaridanoq uni payqab oladigan darajada sezgir bo‘lib, hayotning hali yuzaga kelishidan oldingi manbalari va ular qanday bo‘lishligini ham ko‘ra oladi, bu borada olib borgan tekshirishlari orqali tiriklikni ta’minlaydigan shart-sharoitlarni aniqladi.


  Lekin, afsuski, bular hammasi Deplenning shaxsiy xarakteri uchun xos edi. Shu bois manfaatparastlik xislati yolg‘izlanib qolishiga sabab bo‘ldi va xuddi o‘sha odati vafotidan keyingi shuhratini ham so‘ndirishga olib keldi. Oxir-oqibat qabri ustida dahoning fidokorona izlanishlari natijasida aniqlangan tibbiy siru asrorni kelgusi avlodlarga eslatib turadigan yodgorlik byusti ham o‘rnatilmadi. Balki talanti e’tiqodiga mosligi tufayli u o‘limga mahkum bo‘lgandir. Deplen e’tiqodiga ko‘ra, yer atmosferasi hayot yaralishi uchun zamin yaratgan. Mana shuning uchun ham yer tuxum va uning ust qobug‘i shaklida bo‘lgani ta’kidlaydi. Lekin u dastlab tuxum bo‘lganmi yoki tovuq qabilidagi savolga javob berishga qodir bo‘lmaganligi bois ularni tan olmasdi. U ibtidoiy hayvonot dunyosining yaratilishi va inson qalbining o‘lmasligiga ham ishonmagani sababli ikkilanmay ularni rad qilardi. Dahriylar va dindorlar orasida davom etib kelayotgan azaliy kurashga Depler ham befarq bo‘lmay, allaqachon ikkilanishni yig‘ishtirgan edi. Deplenda bundan boshqa bir e’tiqod bo‘lishi mumkin emasdi. U yoshlik davridanoq butun tirik mavjudotning gultoji hisoblangan odamzodning umr kechirishi va vafotidan so‘nggi holati haqidagi haqiqatni bilib ulg‘aydi. Tanada miya, asab, qon aylanish va nafas olish markazlari borligi aniqlangan. Ulardan dastlabki ikki markazdan birining o‘rnini ikkinchisi ham bemalol bajarishi mumkin. Deplen hayotining so‘nggi vaqtlarida hatto ko‘rish va eshitish uchun quloq va ko‘zlar mutlaqo zarur bo‘lmasligi va bular vazifasi quyosh nurlari to‘qimasi ta’sirida ham bajarilishi mumkinligi xususidagi xulosaga kelgan edi. Shunday qilib, Deplen odam jismida markazlar mavjudligini ta’kidlab, jonning abadiyligiga hech qanday asos topilmaganligini tasdiqladi. Bu dalil orqali u xudo haqidagi dindorlar qarashlarini tahqirlamasa ham o‘z dahriylik qarashlarini ma’qullangan edi. Aytishlariga qaraganda, bu mashhur jarroh boshqa marhum daho insonlar kabi chalg‘imay dorilbaqoga rixlat qilgan ekan.


  Deplen shuhratiga soya solish maqsadida dushmanlari hayot vaqtida bu buyuk insonni ancha maydakash odam deb ig‘vo qilganlar. Baxil va ahmoqlar hech qachon buyuk aql egalari faoliyatini harakatga keltiruvchi sabablarni tushunolmaydilar. Buyuklarning mayda-chuyda kamchiliklarini ko‘rishlari bilanoq darhol shularga qarab aybnoma yopishtira boshlaydilar.


  Deplen shuhrati va bilimini tahqirlash imkoniyati yo‘qligi uchun dushmanlari asosiy diqqatlarini uning xarakteridagi mayda-chuyda nuqsonlarga qaratadilar. Har holda Deplen inglizlar aytmoqchidek g‘ayritabiyroq edi. U goh buyuk fojiachi Krebilonga o‘xshab kiyinar, goh kostyumlariga o‘ta loqayd qarar, goh aravachada yursa, goh qizg‘anchiqday piyoda yurar, goh olijanob kishiday bo‘lib ko‘rinardi. Tantanali vaziyatda ham, mushkul vaziyatda ham qanday bo‘lsa, shunday, ya’ni bejab-bezalmagan ko‘rinishda bo‘lganligi uchun odamlardan shubhalanardi. Buyuk insonlarning fazilati ham bir-biriga o‘xshab ketadi. Agar ularning birortasida aqllariga nisbatan iste’dodi ziyoda bo‘lsa, har holda oddiygina qilib, “bu aqlli odam” degandan ziyodaroq aqlli hisoblanishi mumkin.Daholik odamni ichki tomondan ko‘rishni ham taqozo etadi. Ko‘rish, ehtimol, ayrim mutaxassislarning bilim doiralari bilan cheklangan bo‘lar, lekin kimki gulni ko‘rsa, quyoshni ham ko‘radi. Kunlardan bir kun o‘zi davolagan diplomatning: “Imperatorning sog‘lig‘i qalay” degan savoliga: “Saroy a’yoni o‘ziga keldi, odam ham o‘ziga keladi”, deb javob qildi. Kimki, shunday mulohazalarni aytishga qodir ekan, u nafaqat jarroh yoki vrach, balki katta aql egasi hamdir.


  Biz Deplen hayotidan zamondoshlari tomonidan kuzatib yurilgan, xotirasini ba’zi ta’nalardan qutqaruvchi eng qiziqarli bir jumboqni tanladik (bu jumboq hikoyamiz so‘nggida yechiladi).


  Oras Byanshen Deplenning sevimli shogirdlaridan edi. Bu bo‘lg‘usi medik Deplen ishlab turgan Otel-De klinikasiga amaliyotchi-assistent bo‘lib kelgunga qadar Lotin kvartalining “Vok uy” nomli g‘arib bir yotoqxonasida muhtojlik bilan kun kechirdi. Lekin haqiqiy iste’dod egalari baribir xuddi olmos singari mustahkam va chidamli bo‘lib, yonib turgan olov ichida ham otashga bardosh beradi, aslini saqlab qola oladi va jo‘shqin ehtiroslari alangasida tobora toblanib, ezgu orzu-umidlari yo‘lida halol va tinimsiz mehnatga ko‘miladi, shu tariqa daholar qismatiga xos kurashga ko‘nikib borishadi. Oras oru nomusda og‘izdagina emas, amalda ham qat’iyatli edi, vaqti kelganda, do‘stlari uchun birgina kiyimi bo‘lsa ham ayamaydigan, zarur kelib qolsa ular uchun vaqtidan ham, uyqusidan ham voz kechishga tayyor turadigan pok inson edi. Birovga biror narsa berib, o‘rniga qancha qaytarib berarkan degan o‘y xayolidan o‘tmasdi. Shuning uchun ko‘pchilik do‘stlari qo‘li ochiqligiga tan berishar, aybini aytishga botinolmasdilar. Biroq, Oras haqiqiy qadr-qimmatini maydakashlar bilan almashtirmasdi. Unda biron bir soxta oliftagarchilik, quruq va’zxonlik ko‘rinmas, odamlarga yoqimli so‘zlar bilan maslahat berar, ba’zan ular bilan jindak shakarguftorlik ham qilar edi.


  U hayotda hech kimdan hech narsani yashirmas, turli rasmiyatchiliklardan mustasno askarlar kabi quvnoq va dilkash shishadosh ulfat, ehtiromga sazovor yosh yigit kabi boshini dadil ko‘tarib, jilmayib yurardi. Gapning po‘st kallasini aytganda, u ko‘plab Orestlarning Piladasi1 edi. Axir bugungi kunimizdagi kreditorlar (foyda oluvchi sudxo‘rlar) qadimgi dunyoning haqiqiy Furiylari2 timsoli-ku.


  Balki Orasning o‘z boshiga tushgan shuncha sho‘ru g‘avg‘olari bardosh bilan yengib o‘tishining o‘zi ham mardligidan nishonadir.O‘zida hech narsa bo‘lmasa ham u birovdan hech narsa kutmasdi, hech qachon qarz ham olmasdi, tuyaday sabr-bardoshi, ohu singari chaqqonligi, shu bilan birga, mustahkam e’tiqodi va jiddiyligi bilan alohida ajralib turardi.Mashhur jarroh doktor Oras Byanshenning barcha yutuq va fazilatlari, kamchiliklari oshkor bo‘lgach, qadr-qimmati ikki barobar oshib, baxtli kunlar boshlanadi.Klinikaning bosh vrachi o‘z homiyligiga oldimi, demak, yosh yigit mavqei ham ta’minlanadi hisob. Deplen ko‘plab davlatmand xonadonlarga borish chog‘i odatda o‘zi bilan birga yordamchi sifatida Byanshenni ham olib ketadi. Mazkur tashrifotlar davomida bu qishloq yigiti ko‘z o‘ngida betakror Parij hayotining sirlari ochilar onda-sonda unga ham sovg‘alar tushib turar edi. Deplen kasal mijozlarni uyda qabul qilgan vaqtlarida Byanshenni ko‘makka chorlardi, ba’zan qaysidir davlantmand kasalni ma’dan suvlariga olib borishni topshirardilar. Bir so‘z bilan aytganda, u Byanshenni bemorlar bilan ishlashga tayyorlar edi. Bir oz vaqt o‘tib, bu qattiqqo‘l jarrohning o‘z Saidi1 paydo bo‘ldi. Bu ikki inson, biri bilim va izzat-ikrom cho‘qqisiga chiqib, katta boylik va obro‘ga ega bo‘lsa, ikkinchisi boy ham, mashhur ham emasdi, Parij osmonida zo‘rg‘a miltillab turardi. Buyuk Deplen o‘z yordamchisidan hech narsani yashirmasdi. Byanshenga ustozi Deplen xonasida joylashgan stoliga allaqanday ayol o‘tirganligi yo o‘tirmaganligi ham ma’lum edi.Byanshen o‘zida arislon vajohati va buqa qudratini jamlagan bu buyuk zot fe’lu atvorini ham, yuragini ham o‘limi sababini ham yaxshi bilar edi. (Deplen yurak kengayishi oqibatida vafot qilgan edi). Shogird sifatida ustozi hayotining butun ikir-chikirlarini, qalbidagi yagona hissiyot va uning oqibatida kelib chiqadigan umidsizlik sabablarini oldindan ko‘ra oladi. Har holda Deplen ko‘kragida urib turgan yuragi bronzaday baquvvat bo‘lsa-da, yurak edi, axir.


  Kunlardan bir kun Byanshen Deplenga Sen-Jak mavzesida istiqomat qiluvchi overiyanlik kambag‘al meshkobchi og‘ir mehnat va muhtojlikdan qattiq kasal bo‘lib qolganligini aytadi. Bu bechora 1821 yilning qishida faqat kartoshka yeb kun o‘tkazgan ekan. Deplen darhol hamma bemorlarni qoldirib, Byanshen bilan otni qamchiladi-yu, meshkobchi oldiga yugurdi va uni Dyubua tomonidan ochilgan kasalxonaga joylashtiradi, u tuzalgach,ot bilan bo‘chka sotib olishi uchun pul ham berdi. Keyinchalik bu overiyanlik do‘stlaridan biri betoblanib qolganda, uni darhol valine’mat Daplenning oldiga olib kelib yordam so‘radi.Deplen qanchalik qattiqqo‘l bo‘lmasin, qo‘lini mahkam qisib:


  – Yana og‘alaringdan kimki og‘risa, huzurimga keltir, – dedi.


  U bemorni Otel-De klinikasida qabul qilib, katta g‘amxo‘rlik ko‘rsatadi. Byanshen unga nisbatan mehrini ko‘rib, Otel-De klinikasida ishlashning o‘ziyoq buyuk bir iftixor ekanligini tuydi, ustozi hatti-harakatida birorta g‘ayritabiylikni sezmaydi.


  Bir kun ertalab Byanshen soat to‘qqizlarda Sulpitsiya maydonidan o‘tayotib, ustozini shu maydonda joylashgan ibodatxonaga kirganini ko‘rib qoladi. Har doim ikki g‘ildirakli aravachasida yuradigan Deplen bu safar yayov bo‘lib, xiyol shubhali qiyofada budxonaning Pti-Lion ko‘chasi tomonidagi eshigidan sekingina kirib ketadi. Yordamchi ustozi e’tiqodsizligini, buning ustiga Kabanis2 bo‘lganligini bilganligi bois, tabiiyki, bu holatga qiziqib qoldi. U sezdirmay kirib, budxonada bir talay ajoyib rasmlarni ko‘rdi, huru farishtalar ustidan ayovsiz kulib yurgan buyuk dahriy Deplen tik turgancha Bibi Maryam qoshida ibodat qilar,muhim bir vazifani bajarayotgandek jiddiy qiyofada butxona va kambag‘allarga xayr-ehson beradi. Tag‘in biror odam kirib qolsa, Otel-De klinikasi bosh jarrohining orqasidan kuzatishmoqda, degan xayolga bormasligi uchun Byanshen butxonadan asta chiqib ketdi.


  Tasodifan o‘sha kuni Deplen uni restoranda birga tushlik qilishga taklif qilib qoldi. Byanshen ovqat paytidagi suhbatda gapni ustalik bilan ibodat masalasiga burib, bu harakatini riyokorona bir maynavozchilikka o‘xshatdi.


  Bu maynavozchilik oqibatida xristian olamida Napoleonning barcha qo‘shinlari-yu, Brussning butun askarlari tomonidan to‘kilgan qonlarga qaraganda ham ko‘proq qonlar oqizildi, –dedi Deplen. Rim papasining oltinchi asr boshlarida o‘ylab topgan bu kashfiyoti zamirida birgina “siyosat telomos” degan so‘z yotadi. Papa xudoning mavjudligi haqidagi va’z-nasihatlariga ishonmagan dahriylarga qarshi olib borgan kurashlar davomida ibodatxonalarda uch yuz yillab xurofot, zulmat hukm surdi.Uning bu kashfiyotlari Tulis grafi va albiytslarning urishiga sabab bo‘ldi (chunki, voldentlar bilan albigoytslar papaning uydirmalarini tan olishni istamagan edilar).


  Deplen volterona dahriylik bilimdonligini to‘kib sola boshladi.


  – Bu qanday mo‘‘jiza bo‘ldi ekan? – deb o‘yladi Byanshen. – Men ertalab ko‘rgan xudojo‘y odam qayoqqa yo‘qoldi?


  U Deplenga indamadi, biroq uni haqiqatdan ham Sulpitsiya ibodatxonasida ko‘rganligi rostmi? Daplen Byanshenga yolg‘on gapirolmasdi, ular bir-birlarini yaxshi bilishar va bundan boshqa ko‘plab muhim masalalar bo‘yicha ham o‘zaro ro‘y-rost fikr almashardilar.


  Oradan uch oy vaqt o‘tdi. Byanshen unutmagan bo‘lsa ham o‘sha voqeani qayta eslamadi. Lekin bir kun Otel-De klinikasi vrachlaridan biri Byanshen oldida Deplening qo‘lini ushlab, savol alomati bilan:


  – Muhtaram ustoz, muqaddas Sulpitsiya ibodatxonasiga nega borgan edingiz? – deb qoldi.


  – Men ibodatxona ruhoniysining oldiga borgan edim, uning kasallangan tizza qopqasi shamollab, yiring bosib ketgan ekan.


  Angelogertsog xotini menga ehtirom ila murojaat qilib, uni o‘z klinikangizda davolasangiz, deb iltimos qilgan edi, – deya javob berdi Deplen.


  Vrach Deplendan olgan izohlaridan qanoat hosil qildi, ammo Byanshen bunga ishonmadi.


  – Ana xolos! U ibodatxonaga tizzasi kasal odamni davolash uchun bordi. Ya’ni ibodatda bo‘ldi! – dedi o‘z-o‘ziga shogird.


  Shundan keyin Byanshen Deplenning Sulpitsiya ibodatxonasiga qaysi kun va qaysi soatda borganligini esladi. Bir yildan so‘ng xuddi shu fursatda u ibodatxonaga yana keladimi yo‘qmi – shuni aniqlamoqni mo‘ljalladi. Agar Deplen haqiqatan ham vaqti-vaqti bilan ibodatxonaga kelib tursa, bu hodisa ilmiy tadqiqot uchun asos bo‘ladi, negaki, bir odam xatti-harakati bilan fikrlari o‘rtasida qarama- qarshilik yashashi mumkin emas. Keyingi yil xuddi shu kun va shu soatda Byanshen (u endi Deplening yordamchisi emasdi) Pti-Lion va Turno ko‘chalari boshida ikki g‘ildirakli soyabon aravasidan sekin tushib, devorlar bo‘ylab ibodatxonaga kirgan va yana Xudolar onasi bo‘lmish Bibi Maryam oldida tik turib ibodat qila boshlagan jarrohni ko‘rdi. Bu xuddi o‘sha bosh vrach, dilda dahriy, ba’zi hollarda xudojo‘y Deplenning o‘zi edi. Ahvol jiddiy tus oldi. Mashhur olim qaysarligi hamma o‘yinni chalkashtirib tashladi. Deplen chiqib ketgach, Byanshen butxona ichidagi ashqol-dashqollar turadigan rizoxona mudiri oldiga borib, hozirgina butxonadan chiqib ketgan janob bu yerga doim kelib turuvchilardanmi? – deb so‘radi.


  – Mana, bu yerda ishlayotganimga yigirma yil bo‘lgan bo‘lsa, janob Deplen bu yerga har yil to‘rt marotaba keladi, ibodatga buyurtma qiladi, ibodatxonachi buyurtmalarini ado etadi, – dedi mudir.


  Deplen buyurtmasidagi ibodat. Bu o‘zini dahriy qilib ko‘rsatish uchun o‘ylab topgan o‘ziga xos bir maxfiy usuli bo‘lsa kerak, – deb o‘yladi Byanshen ketaturib.


  Vaqt o‘tib borardi. Garchi doktor Byanshen Deplen bilan do‘st bo‘lsa ham u o‘ziga xos xislati haqida so‘rashga qulay fursat topa olmas edi. Odatda ular bir-birlari bilan vrachlar xonasida yoki yuqori davralarda uchrashardilar, bundayvaqtlarda yaqin do‘stlar, o‘rindiqlarda engashib o‘tirib, oyoqlarini kaminga tirab, yakkama – yakka sirlashishlari uchun imkon bo‘lmas edi. Oxiri, 1830 yil inqilobi davrida, respublikachilar tashviqoti bilan ko‘chalarni egallab olgan dahriylar va isyonchilar tomonidan ibodatxonalar boshqarmasi joylashgan qarorgoh buzilib, uylar tepasida yaltirab ko‘rinadigan ko‘z ilg‘amas tillarang butlar yo‘qotib yuborilgandan keyin oradan yetti yil o‘tgach, Byanshen Sulpitsiya ibodatxonasiga yana kirib borayotgan Deplenni ko‘rdi. Izma-iz kelib, u bilan yonma-yon turdi. Do‘sti esa zarracha parvo qilmadi, e’tibor ham bermadi. Deplen buyurgan ibodat oldida birgalashib tik qoldilar.


  Ibodatxonadan chiqishgach, Byanshen: – Men sizni bu yerda uch marrta uchratdim, do‘stim. Taqvodorligingizni sababini aytolasizmi? – deb so‘radi. – Siz e’tiqodingiz bilan xatti-harakatlaringiz o‘rtasidagi bu qarama-qarshiliklar sababini ochiq tushuntirib bersangiz. Siz dahriy bo‘la turib ibodatga borasiz. Hurmatli ustoz, iltimos bu holatingizni izohlab bersangiz.


  – Aslida tashqi ko‘rinishimiz tufayli o‘ta taqvodor bo‘lib ko‘ringanimiz bilan siz ham, men ham dahriylarga o‘xshaymiz, – Deplen shu yerda ayrim taniqli siyosiy arboblarni masxaralab, ularning ba’zi xatti-harakatlarini Molerning Tartyufiga o‘xshatib, o‘tkir piching bilan tilga olib o‘tdi.


  – Men sizdan buni so‘rayotganim yo‘q, – dedi Byanshen. – Sizning ibodatxonaga kelishingiz sababini va nima uchun ibodat buyurganingizni bilmoqchiman.


  – Xo‘p, aziz do‘stim. Hozir mening to‘rimdan go‘rim yaqin bo‘lib turibdi. Endi men sizga hayotimni qanday boshlaganimni aytib berishim mumkin, – dedi Deplen.


  Byanshen bu buyuk inson bilan birga Parijning eng yaroqsiz, chirkin “To‘rt shamolli” ko‘chasida turardi. Deplen Byanshenga shu yerdagi bir binoning yettinchi qavatida yodgorlikka o‘xshab qolgan bir uychani ko‘rsatdi. Uycha yashilroq rangda edi. Unga borish uchun binoning ko‘cha eshigidan kirib, lenta-pentalar bilan o‘rab-chirmab tashlangan zinapoyalar orqali yuqoriga qarab ko‘tarila borilar va oxirida yana cho‘zilgan yo‘lakdan yurilar edi. Bu yo‘lak kichkina derazalar darchasidan tushib turadigan xira yorug‘da o‘ta diqqinafas bo‘lib, bu yerdan o‘tuvchilar qoqilib-suqilib ketishardi. Binoning birinchi qavatida mebellar bilan savdo qiluvchi kishi yashardi, boshqa qavatlarda esa ehtiyoj uchun zarur bo‘lgan har xil ashqol-dashqollar tiqilib ketgan edi. Deplen birdan qo‘lini ko‘tarib:


  – Men shu binoning ana o‘sha yerida ikki yil yashaganman, – dedi uychani ko‘rsatib.


  – Bilaman, u yerda Artez ham yashagan edi. Yoshligimda doimo borib turardim, biz bu uychani “O‘jar daholar yashaydigan katak” deb atardik. Keyin nima bo‘ldi?


  – Siz guvoh bo‘lgan o‘sha ibodat hayotimda bo‘lib o‘tgan ba’zi bir voqealar bilan bog‘liqdir. O‘sha uychada yashagan vaqtimda hozir siz aytgan Artez ham yashardi. Ana qarang, uychada gul o‘stirilgan tuvakcha, uning tepasida kiyim-kechaklar ham osilib turibdi. Azizim Byanshen! Men Parijdagi hayotimni xuddi shunday qiyin bir sharoitda boshlagan edim. Bu jihatdan meni Parijda haddan tashqari ko‘p azob-uqubat va qiyinchiliklarni boshdan kechirgan kishi deyish mumkin. Hamma narsani – ochlikni ham, yalang‘ochlikni ham, kambag‘allikni ham – xullas, hamma-hammasini ko‘rdim. O‘sha “Qaysar daholar kulbasi” deya nom olgan uychada qahraton qish kunlari sovuqdan qotib qolgan barmoqlarimni puflab ilitardim. Qishning qahraton kunlarida og‘zimdan chiqqan hovur xuddi otlarning burnidan burqsib chiqadigan bug‘day boshim uzra ko‘tarilayotganini ham ochiq ko‘rardim. Bunday paytlarda, kimdan madad olishingni ham bilmaysan kishi. Men yolg‘iz edim. Hech qanday yordam beradigan kishim bo‘lmagan. Kitob olishga ham, o‘quvimga to‘lash uchun ham pulim yo‘q edi. Fe’l-atvorimdagi bezovtalik, asabiylik va hadiksirashim tufayli birorta do‘st ham orttirmaganman. Besaranjomligim asosiy sababi yo‘qchilik va o‘qish sharoitim og‘irligidan ekanligini hech kim tushunmasdi. Axir hayotning eng tuban yerida yashab kelardim, undan chiqib ketishni istardim. Ayniqsa, sizning oldingizda siru asrorimni yashirib yurishga hojat bo‘lmasa kerak. Garchi uzoq yillar qashshoqlik botqog‘ida yurgan bo‘lsam ham,turli qiyinchilikka uchragan bo‘lsam ham qalbimda doim barini yengib, yuksaklikka intilish va insoniy orzu-istaklar tuyg‘usi hukm surardi. Men oladigan arzimas yordam pulidan tashqari ota-onamdan ham, shahrimdan ham boshqa biror narsa kutishning iloji yo‘q edi.O‘sha vaqtlarda nonushta uchun Pti-Lion ko‘chasidagi magazindan qotgan non sotib olib (u yangi nonlardan arzon turar edi), uni sutga bo‘ktirib yeb yurganligimni aytishning o‘zi sizni qanoatlantirsa kerak. Restoranda ikki kunda bir tushlik qilardim, u 16 suga (mayda pul hisobi) tushardi.Shunday qilib kundalik ovqatimga 10 su sarflardim. Shu ahvolda qanday qilib kiyim-boshimga e’tibor berishim mumkin edi? Shunchalik og‘ir qiyinchilik va ranju alamlarni kechirganim ustiga yana ba’zi bir hamkasaba do‘stlar botinkalarimning yirtig‘i, qo‘ltig‘i osti ajralib ketgan suyurtikimga ko‘zlari tushganda riyokorona masxaralashlari-chi? Men faqat suv ichardim va Parij yemakxonalariga havas qilar edim. Mukolom Lotin mavzeidagi Soppi yemakxonasi men uchun go‘yo barcha odamlar kira olishi mumkin bo‘lgan ibodatxonaga o‘xshardi. Bir kun kelib, men ham shu yemakxonada bir piyola qaymoqli qahva ichib, bir juft domino o‘ynab keta olarmikinman, deb o‘ylardim. Mendagi muhtojlik oqibatida kelib chiqqan fidoyilik shiddati ishlagan vaqtlarimda ham davom etdi. Shuning uchun keyinchalik ham o‘zim egallamoqchi bo‘lgan vazifaga muunosib bo‘lish va qadr-qimmat topish uchun iloji boricha yaxshi, puxta bilim olishga tirishdim. Pulni bir burda nondan ham ko‘ra ko‘proq chiroq yog‘iga ishlatardim. Tun bo‘yi ishlaganim uchun kechasi bilan yoritib turadigan chiroq yog‘lari xarajatlari ovqatlarimga ketadigan chiqimlardan qimmatga tushardi. Bu uzoq va halovatsiz, o‘zing bilan yakkama-yakka shafqatsiz jang qilish edi. Biror kishi menga achinib qaramasdi. Axir, do‘stlaring bo‘lishi uchun puldor bo‘lishing, yosh tengqurlar bilan tanishib, ular bilan ulfatchilik qilishing, ular qaerga borsalar sen ham o‘sha yerga borishing kerak bo‘lardi. Menda esa bularning hech biri yo‘q edi. Parijda esa bunday yo‘qchilikka parvo ham qilishmasdi. Birovlarga qanday muhtojlikda o‘qiganlarimni gapirayotganimda bemorlar kasali haqida so‘zlagandek, tomog‘imga bir narsa tiqilib, asabiy bir og‘ir ahvolga tushib qolaveraman. Keyinchalik hech qachon hech qanday muhtojlik ko‘rmagan ba’zi bir davlatmandlar bilan uchrashishga to‘g‘ri kelgan vaqtlarda o‘sha galvarslar menga qarab: “Nega qarzga kirdingiz? Nega o‘zingizni shuncha majburiyatli qarzga botirdingiz?”– deya axmoqona savollar berishadi. Shunda ular ko‘z oldimda go‘yo odamlar ochdan o‘layotganini ko‘rib: “Nega ular yumshoq non sotib olmayaptilar”, – degan malikaga o‘xshab ketardilar.


  Operatsiya uchun haddan tashqari ko‘p pul olayotganimni gapirayotgan o‘shanday davlatmandlardan birortasini so‘qqabosh, ikki qo‘lidan boshqa hech narsasi yo‘q, yakka-yolg‘iz, pulsiz, do‘stsiz, Parij ko‘chalarida burda nonga zor bo‘lib yurganda bir ko‘rsam edi. Shunday vaqtlarda nima qila olgan bo‘lardilar? Qayoqdan ovqat izlab topardilar? Siz Byanshen, asabiylashib, ishda qattiqqo‘lik qilgan vaqtlarimni ko‘rgansiz. Yoshligimda yuqori tabaqadagilar orasida har qadamda xudbinlik, bepisandlik munosabatlarini ko‘raverib, ko‘p azob-uqubatlar chekkanligim uchun alamzada bo‘lib qolgandim. Shon-sharafga erishgunimcha ular menga qanchalik ko‘p tuhmat, ig‘vo va ichiqoraliklar qilishganini eslayman. Ba’zi birovlar Parijda yaqin orada mansabga minishingizni sezishlari bilanoq sizni yerga ag‘darib tashlashga harakat qiladilar, yiqilib boshingizni yorib olishingiz uchun mingan otingiz ayilini bo‘shatib qo‘yadilar, uchinchilari esa otingiz oyog‘idagi taqalarni sindirib, maydalab tashlaydi, to‘rtinchisi qamchiningizni o‘g‘irlaydi, eng halol hisoblanganlari esa qo‘lidagi to‘pponchalarini ko‘kragingizga tirab, sizni otmoqchi bo‘ladilar. Bolalarim! Sizlarda iste’dod bor. Sizlar yaqin kelajakda o‘zlaridan o‘tib ketayotgan qobiliyatli insolarni ko‘rgan o‘rtamiyona odamlar bir-biri bilan qanday shafqatsiz va tinimsiz kurash olib borishlariga guvohi bo‘lasizlar. Agar kechqurun yigirma besh tiyinlik qimor o‘ynagan bo‘lsangiz, ertasigayoq sizni qimorboz deb ayblay boshlaydilar va eng yaqin do‘stlaringiz sizni yigirma besh ming frank pul yutqazibdi, deb gap tarqatadi. Boshingiz og‘rib qolsa, aqldan ozayapti deyishadi. Og‘zingizdan tasodifan biror nojo‘ya so‘z chiqib ketishini eshitishlari bilanoq, mana endi, sizni hech bir kishi bilan chiqisha olmaydigan odamlar qatoriga qo‘shib qo‘yadilar. Agar siz bunday maydakash odamlar to‘dasi bilan kurash olib borishda qat’iylik va jiddiylik ko‘rsatsangiz yaqin do‘stlaringiz ham sizni o‘zidan boshqa birovni yoqtirmaydi, o‘zgalarga xo‘jayinchilik qilib, hukmron bo‘lib olmoqchi, deb ig‘vo qilishadi. Xullas, ular fazilatlaringizni nuqsonga, illatga yo‘yadilarki, eng yaxshi ezgu niyatlaringiz ham jinoyatkorona bir ish bo‘lib ko‘rinadi. Biror odam kasalini tuzatsangiz, uni o‘ldirib qo‘ydi deyishadi. Bemor ancha yaxshilanib, tetik holiga kelgan bo‘lsa, barbir hademay o‘ladi, oqibati yomon bo‘lib, buning uchun u javob beradi deyishadi. Agar qoqilsangiz, ag‘darilib tushdi, degan malomatga qolasiz. Xullas, aziz do‘stim! Bularning hammasini ko‘raverib, xudodan ko‘ra odamlarga ishonmaydigan bo‘lib qoldim. Siz axir ichimda odamlar noo‘rin ayblayotgan Deplendan tashqari yana bunga tomomila qarama-qarshi bo‘lgan boshqa bir Deplen ham mavjudligini yaxshi bilasiz-ku. Mayli, biz bu iflos ishlarni kovlab o‘tirmay qo‘ya qolaylik.


  Shunday qilib, shu uyda yashardim. Bir pulsiz ahvolda imtihonga tayyorlanib o‘tirardim. Bilasizmi bunday vaqtlarda nihoyatda qiynalib ketganimdan askarlikka ketganim yaxshi emasmi, degan qarorga ham kelib qolardim. Menda axir birgina umid qolgandi: u ham bo‘lsa tug‘ilgan shahrimdan, Parij hayotidan mutlaqo bexabar jiyanim o‘ttiz frankka mazza qilib parranda go‘shti yeb, o‘qib yuribdi degan qishloqi xolam jo‘natgan kiyim-kechaklar solingan chemodanni kelishini kutayotgan edim. Universitetdalik vaqtimda chemodanni olib kelishganu haqqiga qirq frank to‘lanishi kerak bo‘lgani uchun bu pulni eshik qorovuli, bino pastidagi zinapoyalar burchagidagi bir tor xonachada ishlab o‘tiradigan etikdo‘z nemis to‘lab, chemodanni olib qolgan. Qanday qilib, shu qirq frankni topib, chemodanni qaytarib olsam ekan deb Fose-Sen Jermen de Pri ko‘chasi va meditsina fakulteti binosi atrofida boshim qotib aylanib yurdim. (Axir, qarzni kiyim-kechaklarni sotib bo‘lsa ham to‘lash mumkin edi-ku). Shunda ishbilarmonlikda uquvsizligimni, yolg‘iz qismatim jarrohlikda ekanini sezdim. Do‘stim, sof qalb egalari bo‘lgan iste’dodli insonlar yuqori doiradagi kishilar orasida ishlaganlarida kundalik hayotda duch keladigan ba’zi bir maydakash odamlarga xos ustomon, uchar bo‘lib yashay olmas ekanlar. Bunday daholar uchun eng muhimi yashash uchun qulay fursatning kelishi ekan. Fursat kelganda ular qidirilib o‘tirmay, o‘zlari to‘satdan paydo bo‘lib qolar ekan!


  Uyga kechqurun juda kech qaytdim. Sen-frualik Burjua ismli meshkobchi qo‘shnim ham menga o‘xshab kech qaytgan ekan. Biz yonma-yon xonalarda yashab, bir-birimizga juda yaqin bo‘lib ketgan edik. U menga uyning xo‘jayini ijara haqini uch marta to‘lamaganim uchun uydan chiqarib yubormoqchi bo‘layotganini aytdi. Ertasiga bu yerdan ketish tashvishi ostida qoldim. Shu tunni hayotimdagi eng og‘ir azob-uqubat bilan o‘tkazdim. Xuddi aqldan ozgan kishilar miyalariga kelgan bir savolni hadeb takrorlayverganiga o‘xshab, men ham ko‘z yoshlarimni oqizib, shu arzimas ashqol-dashqollarni, kitoblarimni tashib chiqarish uchun hammolni qaerdan topaman, eshik qorovuli va hammolga to‘laydigan pulni qaerdan olaman, degan savollardan qutulolmadim. Borar joyim yo‘qligini o‘ylab, oxiri uxlab qolibman. Muhtojning ham sherigi bo‘larkan shekilli, bir samoviy shirin tush ko‘ribman. Unda ertalab qotgan nonni sutga bo‘ktirib, nonushta qilayotganimda Burjua yonimga keldi.


  – Janob talaba, – dedi u menga qarab sof averyancha talaffuzda yo‘g‘on ovoz bilan – men ko‘chada qolgan bir yetimcha, ota-onamni ham bilmayman. Sen-Flurusko yetimxonasida o‘sdim, topgan-tutganlarim bilan uylanib ham bo‘lmaydi. Sizning ham qarindosh-urug‘laringiz kamga o‘xshaydi. Meni sizga aytmoqchi bo‘lganim, binoning pastida soatiga ikki su berib, ijaraga olgan qo‘l aravam yotibdi. Bizning bor lash-lushlarimiz unga sig‘ishi mumkin. Mudomiki, xo‘jayin bizni uydan chiqarib yuborar ekan, xohlasangiz birgalashib o‘zimizga bir boshpana izlasak, axir bu yer ham qishda jannat emas-ku!


  – Tushunaman, do‘stim Burjua. Gap unda zmas. Bu yerda muammo shundaki, pastda mening o‘n lyuk pulim va kiyim-kechaklarim solingan chamadonim yotibdi. O‘sha pulimni olsam, qorovul haqini ham, uy haqini ham to‘lardim. Lekin hozir ularni olish uchun yonimda besh frank ham yo‘q, – dedim ahvolimni tushuntirib.


  – Mayli, xafa bo‘lmang, kiyim-kechaklaringiz o‘zingizga qolaversin. Menda to‘lashga besh-to‘rt tanga topilib qolar, – dedi u menga eskirgan charm hamyonchasini kulimsirab ko‘rsatib.


  Burjua uy ijarasi haqini ham, eshik qorovuliga qirq frank qarzimni ham to‘ladi. Shundan keyin ashqol-dashqollarimiz va kiyim-kechaklarim solingan chemodanni ortib, qaerda ijarabop uy bor ekan, deb aravachani ko‘chama-ko‘cha sudrab yurdik, men ba’zi bo‘sh uylarni tekshirib chiqdim, lekin haqi biz uchun to‘g‘ri kelmadi. Kun yarimlab qolgan bo‘lsa ham, Lotin kvartali atrofida zo‘r berib, hamon boshpana izlab, ovora bo‘lib yurardik. Burjua menga vino do‘konchasi oldida bir tamaddi qilib olsak, dedi. Aravachani eshik oldida qoldirib, tamaddi qildik. Kechga yaqin Rogan ko‘chasining Kommercheskiy proezdida joylashgan bir binoning eng tepasida bir-birlarini zinapoyalar ajratib turadigan bolaxonasi bor ikki xonalik uy topib, joylashdik. Endi men ham, kamtarona do‘stim ham boshpanaga ega bo‘ldik, lekin uy ijarasi uchun bir yiliga oltmish frank to‘lash haqqi birodarimning bo‘yniga tushdi. Birgalashib ovqatlanardik. Burjua kuniga ellik su pul ishlardi. Uning yuztacha ekyusi bor edi. U shu pulga yaqinda ko‘pdan o‘zi orzu qilib yurgan niyatini amalga oshirib, ot bilan bo‘chka sotib olmoqchi edi.Biroq mening qanday hayot kechirganligim va hozirgi ahvolimni fahm-farosat va ziyraklik bilan tushunib olgach, o‘sha kundan buyon orzu qilib yurgan ot bilan bo‘chka sotib olish niyatidan voz kechganligini o‘ylasam ko‘nglim buzilib, ko‘zimga yosh keladi. Burjua yigirma yil meshkobchilik qilib, suv tashidi va o‘sha yuz ekyu pulini ham mening kelajagim uchun sarfladi.


  Shu yerga kelganda Deplen Byanshen qo‘lini qattiq qisib qo‘ydi.


  – U menga o‘sha pullarni imtihonlarga tayyorlanishim uchun zarurligini bilganligidan keyin bergan edi! Do‘stim, bu inson mening hayotda oladigan o‘rnimni, mening aqliy ehtiyojlarim o‘z ehtiyojlariga qaraganda muhimroq ekanligini tushungan edi. U menga g‘amxo‘rlik qilar va meni o‘g‘lim deb atardi. Kitob sotib olishim uchun pul berardi, ba’zi vaqtlarda asta kelib qanday ishlab o‘tirganimni kuzatardi. Bora-bora menga otamday qaray boshladi, iloj topolmaganimdan yeb o‘tirgan nochor luqmalarimni ko‘rib, to‘yimli va sifatli ovqatlanishimga ham imkoniyat yarata boshladi. Uning yuzi o‘rta asrdagi shahar kishilari qiyofasiga o‘xshab ketar, lablari qalin edi, rassom bo‘lsa, uni xuddi Likurganing rasmiga o‘xshatib chizsa bo‘lar edi. Bechora go‘yo qalbida to‘lib-toshib yotgan mehru shafqatlarini kimga in’om etishni bilmaganday yurardi. Hayotidagi birgina ovunchog‘i bo‘lib qolgan narsa kuchukchasi edi. Burjua o‘zi o‘lmasdan burunroq kuchukchasi o‘lib qolsa, ibodatxonalarda uning ruhiga tilovat qilishga ruxsat berisharmikin? – deb tinimsiz so‘rab yurdi. Aytishiga qaraganda, kuchugi Burjua bilan o‘n ikki yil davomida o‘zi bilan doimo birga borib ibodatxonada ibodat qilgan. Popning va’zlarini diqqat bilan tinglagan, sira ovoz chiqarmay, bir marta ham hurmagani uchun haqiqiy xristian bo‘lgan ekan. Bu inson yolg‘iz g‘aribligimni ham, kechirgan azob-uqubatlarimni ham ko‘rib yurib meni tushuna boshladi, butun qalb qo‘rini menga bag‘ishladi. Bora-bora mehribon bir ota, yagona g‘amxo‘r valine’matimga aylana bordi.


  Xullas, u yordamga muhtoj bo‘lib qolganlar uchun har doim muruvvat ko‘rsatish yo‘lini topa oladigan oliyjanob bir inson edi.Men bilan uchrashgan vaqtlarida chinakam saxiy kishilarday viqor bilan boqar va g‘am-tashvishini sezdirmay erkin yurardi. Sog‘lig‘imni, yaxshi kiyinishimni ko‘rganda faxrlanar, xursandchilikdan boshi ko‘kka yetardi. Burjua kechalari meni aytgan vaqtimda uyg‘otar, chirog‘larimni artib-surtar, zinapoyalarni tozalab chiqardi, u mening ham otaxonim, ham xizmatkorim edi, u tozalik borasida ba’zan xizmatchi oqsoch ingliz ayollari bilan ham bahsga kirishardi. Uyda butun xo‘jalik va ro‘zg‘or ishlarimiz bo‘ynida edi. O‘tinlarni xuddi Filopenday1 yorardi. Hamma yumushlarni o‘ziga munosib ravishda xotirjamlik bilan faxrlanib qilardi. Otel-De klinikasiga amaliyotchi-yordamchi bo‘lib o‘tganimda klinika oldida yashashim zarur bo‘lib, Burjuadan boshqa turishimga to‘g‘ri keldi. Shunda u ma’yus bo‘lib qoldi. Lekin keyinchalik dissertatsiyam sarf-xarajatlari uchun pul yig‘ib berishni o‘ylab, ancha tinchlana boshladi va bo‘sh vaqtlaringda xabar olib turgin, deb iltimos qildi. Burjua men bilan faxrlanardi. O‘zim uchun ham, o‘zi uchun ham meni avaylab-asrardi. Agar dissertatsiyamni ko‘rsangiz Burjuaga bag‘ishlanganiga guvoh bo‘lasiz. Kasalxonada assisent-amaliyotchi bo‘lib yurganimning oxirgi yillarida bu muhtaram averiyalik kishi oldidagi o‘z burchimni ado etish – unga ot bilan bo‘chka olib berish uchun yetarli mablag‘ ham yig‘ilib qolgan edi. Unga ot va bo‘chka olib berganimni ko‘rib, bekor pul sarf qilibsiz-da, deb mendan juda ranjidi. Lekin, shunga qaramasdan, baribir xursand bo‘lganligi sezildi. Axir bu ko‘nglidagi ezgu orzusi edi. Shuning uchun so‘nggi marta ot bilan bo‘chkaga qarab, hijolat qildingiz-da, ovora bo‘lib yurmasangiz bo‘lardi. Ammo qanday ajoyib bo‘chka! Ot ham zo‘r! Xuddi overiyanliklar2 otiga o‘xshab juda baquvvat ekan, – dedi kulimsirab oqayotgan ko‘z yoshlarini artib. Uning boshqa yerda hech qachon bunday ta’sirli ahvolda ko‘rmagan edim. Burjua qarshiligimga qaramay, ho‘ ana xonamda siz ko‘rib turgan – kumush ranglar bilan ziynatlangan jarrohlik asboblari solingan o‘sha g‘ilofni olib bergan, mening uchun esa bundan boshqa bebaho sovg‘a yo‘q, u birinchi yutuqlarimdan nihoyatda quvongan edi, lekin, shunga qaramasdan undan biror marta ham uni men odam qildim qabilida so‘z eshitmadim. Axir, u bo‘lmaganda qashshoqlikda adoyi tamom bo‘lar edim-ku! Ha, bechora, u meni deb hayotini qurbon qildi, kechalar mashg‘ulotim paytlarida zarur bo‘ladigan qahva sotib olib berardi, keyin bilsam o‘zi faqat nonga sarimsoqpiyoz surtib yeb kun ko‘rar ekan.


  Keyin kasal bo‘lib yotib qoldi, shunda tunlari yonida bo‘ldim, uni davolab hayotini saqlab qola oldim. Biroq oradan ikki yil o‘tib, kasal yana qaytalandi va shu vaqtlarda tibbiyotda mavjud bo‘lgan barcha imkoniyat va vositalarni qo‘llab davolash choralarini ko‘rishimga qaramay vafot qildi. Hatto birorta qirolga ham Burjuaga e’tibor ko‘rsatadiganday qaramagan edim.


  Ha, Byanshen! Uning hayotini saqlab qolish uchun qo‘limdan kelgan barcha choralarni ishga solib ko‘rdim. O‘zi qilgan saxovatli yaxshiliklar samarasini o‘z ko‘zi bilan ko‘rib qolishni istardim, hamma istaklarini bajo keltirishni xohlardim. Hayotimda takrorlanmas iz qoldirgan yaxshiliklari uchun unga nisbatan hanuzgacha yuragimda yonib yotgan olovni bir oz bo‘lsa ham sovutmoqchi bo‘lgan edim, yuragimdagi minnatdorlik his-tuyg‘ularimni oxirigacha ado etmoqchi bo‘lgan edim. Otamdek qadrdonim Burjua qo‘limda jon berdi, – dedi bir oz hayajonlangan holda to‘xtab Deplen. – Vasiyatnomasiga ko‘ra barcha merosi menda qoldi, vasiyatnomani rasmiylashtirgan idora Burjua bilan Rogan ko‘chasidagi uyga ko‘chib kelgan vaqtimizdan e’tiboran qayd qilibdi. Burjua haqiqiy imon-e’tiqodga ega bo‘lgan inson timsoli edi.


  U ibodatxonani xuddi o‘z xonadoniday sevar edi. Garchi o‘ta taqvodor katolikchi bo‘lsa ham biror marta dahriyligimni yuzimga solmadi. Kasali zo‘raya boshlagandan keyin mendan: “Siz ibodatxona uchun qo‘lingizdan kelgan yordamingizni ayamang”, – deb iltimos qildi. So‘ng har kuni ibodatxonaga borib uning sog‘lig‘ini yaxshilashni xudodan iltijo qilib so‘rab yurdim. U hayotimda yetarli toat-ibodat qilolmadim, shuning uchun vafotimdan keyin oxiratdagi qismatimdan qo‘rqaman, – der edi. Bechora! Ertadan kechgacha tinimsiz ter to‘kardi. Agar jannat borligi rost bo‘lsa, u yerga borish uchun undan boshqa munosib odam topilmasa kerak.


  Burjua ibodatxonaga oxirgi marotaba begunoh bo‘lib keldi (axir u haqiqatan ham gunohsiz edi). Vafoti ham hayotiga munosib tarzda yakun topdi, tobuti yonida birgina odam bordi, u ham bo‘lsa o‘zim edim. Yagona valine’matim bo‘lgan Burjuani ko‘mib qaytgach, qanday qilib, qaysi yo‘llar orqali menga qilgan barcha yaxshiliklarini qaytarsam ekan, deb o‘ylay boshladim. Oilasi, do‘stlari, bola-chaqasi yo‘q, lekin dinga e’tiqodli, taqvodor bir inson edi (bularni men muhokama qilishga haqlimanmi o‘zi?). Kunlardan bir kun sekin (tag‘in qilgan yaxshiliklarim uchun ustimga majburiyat yuklayapti, deb o‘ylamasin degan ma’noda) marhumlar uchun ibodatxonada qilinadigan amallar haqida gapirgan edi. Shuning uchun birinchi imkoniyat bo‘lishi bilanoq Sulpitsiya ibodatxonasiga borib, har yili to‘rt marotaba ruhiga tilovat tushirishlarini buyurib, haqlarini berib qaytaman. Xotirasi oldida qiladigan yagona xizmatim xudojo‘y Burjua istaklarini bajo keltirish edi. Ha, yiliga to‘rt marotaba: bahorda, yozda, kuzda, qishda belgilangan vaqtda ibodatxonaga borib, u yerda: “Ey xudo, odamlar o‘lgach sening maskaningga boradigan taqvodor odamlar orasida Burjuani ham mavjudligini unutma, bechora duchor bo‘lgan azoblaridan qutilishi va tezroq jannatga yo‘l olishi uchun ko‘magingni darig‘ tutma, barcha qiynoqlaringni menga bergin”, – deb iltijo qilardim.


  Xudo xolis, U rahmdil! Bordiyu xudo menga Burjua e’tiqodiday bir e’tiqod ato etguday bo‘lsa, butun boyligimni uning yo‘liga sarflagan bo‘lardim.


  Byanshen Deplenning oxirgi kasalini davolab turar ekan, endi mashhur jarroh dahriy bo‘lgan-bo‘lmaganini tasdiqlashni o‘ylamas edi. Axir, peshtoqiga ziynatlangan harflar bilan “Vatan buyuk odamlaridan minnatdordir” kabi shior bitilgan buyuk ilm qasri darvozasi ochilmay turgan bir paytda uni ochib, unga yo‘l ko‘rsatib bergan overiyalik saxovatpesha taqvodorlar ruhiga ibodat qilishning o‘ziyoq qanchalar katta quvonch hisoblanar edi.


  Parij 1836 yil, yanvar



  Rus tilidan Sherali Turdiev tarjimasi


  



  * * *


  DAHRIYNING IBODATI


  Fanni qimmatli fiziologik nazari bilan boyitgan, yoshligidayoq ma’rifat markazi — Parij tibbiyot kulliyotining shuhrati hisoblangan, Yevropa tibbiy xodimlarining ehtiromiga noil bo‘lgan doktor Byanshon terapevt bo‘lmasdan avval uzoq vaqt jarrohlik qilgan edi. Talabalik yillarida u dong‘i ketgan buyuk frantsuz jarrohlaridan biri, fanda iste’dodini chaqindek zuhur etgan Deplen rahbarligida ishlardi. Hatto Deplenning dushmanlari uning boshqa birovga meros qoldirish imkoniyati bo‘lmagan usulini ham o‘zi bilan go‘rga olib ketdi, deb e’tirof etishardi. Chunki Deplen tabiatidagi hamma narsa shaxsiy xususiyatga asoslangan edi: undagi mag‘rurlik hayotligidayoq yolg‘izlanib qolishiga sabab bo‘lgandi, aynan shu mag‘rurlik uning o‘limidan keyingi shuhratini so‘ndirgan edi. Uning qabri uzra kelajak avlodga fidoiy dahoning izlanishlari natijasida kashf etilgan sir-asrorlardan voqif etuvchi dabdabali haykal yo‘q. Balki, Deplenning iste’dodi uning e’tiqodiga mos kelgandir, shuning uchun ham u foniy bo‘lgandir.


  Deplenning nazdida zaminiy muhit o‘zida hayot vujudga keltiradigan bo‘shliq bo‘lib, yer esa po‘stiga burkangan tuxumga o‘xshash narsa, shu boisdan u “avval tovuq paydo bo‘lganmi yoki tuxum?”, degan savolga javob berish imkoniyatiga ega bo‘lmasligi uchun tovuqni ham, tuxumni ham inkor etgan. U ibtidoiy tiriklik olamining yaratilishiga ham, inson jonining o‘lmasligiga ham ishonmasdi. Deplen shubhalanmasdi, inkor qilardi. Bu ko‘p olimlarga xos bo‘lgan oshkora, kunday ravshan bo‘lgan dahriylik edi: bular ajoyib kishilardir, lekin ular butun vujudi bilan dahriy bo‘lib, dahriylikni dindor kayfiyatdagi kishilar qanday e’tiqod bilan rad etsalar, ular ham shunday targ‘ib etuvchilardir. Deplenda boshqacha e’tiqodlarning tarkib topishi ham mumkin emasdi: axir u yoshligidan tiriklik olamining gultoji bo‘lmish odamni dunyoga kelguncha ham, hayot paytida ham, o‘lgandan so‘ng ham, o‘z tig‘i bilan yorgan, uning butun a’zoi badanini miridan sirigacha sinchiklab o‘rgangan edi, uning biror joyida ham diniy ta’limotlar uchun juda vojib bo‘lgan o‘sha “vohid jon” degan narsani uchratmagandi. Kishi uzviyati (organizmi)dagi miya, asab, nafas olish — qon yurishi kabi uchta markazni, ulardan miya va asab bir-birining o‘rnini bosa olish qobiliyatiga molikligini bilib olgach, Deplen hatto umrining so‘nggida ko‘rmoq va eshitmoq uchun ko‘z va quloqning bo‘lishi mutlaqo zarur emas, degan xulosaga keldi: ularning o‘rnini so‘zsiz quyosh o‘rilmasi* bosadi. Shu tarzda inson uzviyatida ikkita jon topgach, garchi, bu dalil bilan Xudo haqidagi masalaga tegib ketmasa-da, Deplen bunda o‘zining dahriyona qarashlarining isbotini ko‘rdi. Aytishlaricha, mashhur jarroh yo‘l qo‘ygan xatolari uchun sira pushaymon qilmasdan o‘lgan ekan, taassufki, daholarning ko‘pchiligi shunday olamdan o‘tishgan.


  Deplen shuhratini xiralashtirishga uringan dushmanlari bu yirik olim ko‘p sohada bachkanalik qiladi, deyishardi. Uning tashqi tartibotidagi ziddiyatlarni bachkanalikka yo‘yardilar. Hasadgo‘y va kaltafahmlar buyuk aql egalarining qanday maqsadlar bilan ijod qilayotganini tushunib yetmaydilar; shuning uchun ham ular ana shunday yuzaki ziddiyatlarni ko‘rib qolsalar, bas, darhol o‘shalarga yopishib olishadi-da, ular asosida aybnoma tuzadilar va aybdorni qoralayveradilar. Shuncha ta’nayu malomatlarga sabab bo‘lgan komronlik uddaburonlikni oqlayversin, vosita va maqsad muvofiqligini kashf etaversin, lekin bo‘htonlar bilan yuz bergan nizoli to‘qnashuvlar asoratsiz qolmaydi. Bizning davrimizda Napoleonni o‘z burgutini Angliya uzra parvoz qildirgani uchun qoralagan edilar: 1822 yilgina bizga 1804 yilning va Bulon desantlar kemasining mohiyatini ravshanlashtirdi.


  Deplenning shuhrati va bilimi g‘oyat ustuvor edi, binobarin, dushmanlari uning xulqidagi g‘ayritabiiylikni nishonga olgan edilar. Darvoqe, Deplenda inglizlar shunchaki ekstsentrizm (g‘aroyiblik) deb ataydigan xususiyat bor edi, xolos. U goh fojianavis Krebilondek bashang, goh beparvolarcha kiyinar, bir qarasangiz izvoshda, bir qarasangiz piyoda yurardi. U gohida cho‘rtkesar, ba’zan ochko‘z, mo‘min-qobil, ayrim hollarda esa xasis ham edi, ammo ayni zamonda o‘ziga ehtirom ko‘rsatib, sal vaqtda yordam qo‘lini cho‘zgan quvg‘indi hokimlarga o‘z bisotini taqdim etishga tayyor bo‘lib, hech kimga xos bo‘lmagan, eng ziddiyatli xulosalarga sabab bo‘lardi. To‘g‘risi, qandaydir qora orden tasmasini qo‘lga kiritish payiga tushish unga — shifokorga munosib emas, bundan tashqari, saroyda cho‘ntagidan duolar kitobini tushurib yuborishga ham jur’at etgan, lekin amin bo‘lingki, u hayotda hamma narsa ustidan xufiyona kulardi. Deplen kishilarning yuzaki yaltiroqligini ham hech bir mubolag‘asiz kuzatish imkoniyatiga ega edi. U odamlarni hayotda qanday bo‘lsa, shunday, ya’ni eng tantanali va eng odatdagi vaziyatlarda ko‘rardi. U johil odamlarni o‘lguday yomon ko‘rardi. Ulug‘ kishining ma’naviy xislatlari ko‘p hollarda bir-biriga muvofiq tarzda namoyon bo‘ladi. Bordi-yu, bu buyuk namoyandalarning birortasida aqldan ko‘ra iste’dod ustun bo‘lsa, u baribir oddiygina “bu odam zakovatli” deyilgan kishiga nisbatan aqlliroqdir. Zakovatlilik botiniy ko‘rish qobiliyatiga tayanadi. Bunday ko‘rish qobiliyati muayyan bir sohani bilish bilan chegaralangan bo‘lishi ham mumkin: lekin gulni ko‘rgan kishi quyoshni ham ko‘radi. Kunlarning birida o‘zi tomonidan xalos etilgan diplomatning og‘zidan: “Imperatorning salomatligi qalay?” degan savoliga, Deplen: “Saroy a’yoniga jon kirdi, odamga ham jon kirdi”, deb javob bergandi. Shunday fikr bildirgan kishi faqat jarroh yoki faqat shifokorgina emas, balki katta aql egasi hamdir. Ana shuning uchun insonga xos narsani sabr-toqat bilan sinchiklab qarashga odatlangan kuzatuvchi uning o‘zini hammadan yuqori qo‘yishini kechiradi va buyuk jarrohdan uning o‘zi bunga ishongandek, buyuk ministr chiqishi mumkinligiga ham ishonadi.


  Deplenning hayotida zamondoshlari kuzatib yurgan bir qator jumboqlardan eng qizig‘ini tanladik: hikoyamizning so‘nggida uning yechimi beriladi, xuddi shu yechim Deplen xotirasini uning ba’zi bir bema’ni gunohlardan soqit qiladi.


  Oras Byanshon Deplenning suyukli shogirdlaridan biri edi. Otel-De shifoxonasiga kirishdan avval Oras Byanshon tibbiyot talabasi sifatida Lotin mahallasidagi “Voqe uyi” nomi bilan mashhur bo‘lgan pansionda faqirona hayot kechirardi. Sho‘rlik yigit u yerda og‘ir muhtojlikning azob-uqubatlarini boshidan o‘tkazardi, lekin qudratli iste’dod sohiblari hayot doshqozonidan musaffo va mustahkam olmos yanglig‘ har qanday zarbaga bardosh beradigan bo‘lib chiqishi lozim edi. Ular ehtiroslarining shiddat ila lovullayotgan alangasida obdon chiniqib, o‘z ishlariga vijdonan beriladilar, o‘zlarining aldangan hirslarini muttasil mehnat pardasiga burkab, dastavval daholar qismatini belgilaydigan o‘sha kurashga ko‘nikib ketadilar. Oras rostgo‘y odam bo‘lib, vijdon, or-nomus bobidagi murosalardan hazar qilar, va’dabozlik emas, balki amaliy ishni ma’qul ko‘rardi, u do‘sti uchun so‘nggi yoping‘ichini ham ayamaydigan, uning uchun vaqti va shirin uyqusidan kechadigan kishilardan edi. Muxtasar qilib aytganda, u berganining evaziga qancha olarkan deb o‘ylaydigan do‘stlardan emasdi, zero ularni o‘zlari berganiga nisbatan ko‘proq olishga ishonchi komil edi. Oras do‘stlarining ko‘pchiligi unga nisbatan soxtalikdan xoli bo‘lgan botiniy ehtiromini bajo keltirardi, lekin ularning ba’zi-birlari uni ayblashdan hayiqardilar. Ammo, Oras o‘z vazifalarini ozgina bo‘lsa-da, bachkanalikka yo‘l qo‘ymasdan namoyon etardi. Uning puritanizm (sipolik) yoki va’zgo‘ylikka mutlaqo hushi yo‘q edi: maslahat berarkan, uni tumtaroq so‘zlar bilan muzayyan etar, kezi kelganda ichish va tamaddi qilishni ham do‘ndirardi.


  Quvnoq ulfat, sovut kiygan askardek, uncha rasmiyatparast ham emas, rostgo‘ylik va ochiqlikda dengizchiga o‘xshamaydi, chunki hozir dengizchilar — ayyor diplomatlarning naqd o‘zi, o‘z hayotida odamlardan hech narsani sir tutmaydigan yoqimtoy bu yigit esa ko‘zlaridan kulgu, boshini baland ko‘targan holda olg‘a qarab bormoqda edi. Agar buni bir so‘z bilan ifodalamoqchi bo‘lsak: u ko‘plab Oraslar uchun Pilad* edi, axir, bizning davrimizda qadimgi qasoskor ilohalarni o‘zlarida chinakam mujassam etgan kishilar nasiya beruvchilardir. Oras o‘z qashshoqligi ustidan jasoratning asosiy belgilaridan biri bo‘lgan ko‘tarinki ruh bilan g‘olib kelardi, u hech narsasi yo‘q kishilar singari boshqalardan qariyb hech qachon qarz olmasdi. U tuyaday sabr-qanoatli, ohuday chaqqon bo‘lib, o‘zining qat’iy e’tiqodliligi va jiddiyligi bilan o‘zgalardan ajralib turardi. Mashhur jarroh doktor Oras Byanshonni do‘stlari uchun yanada qadrdon qilgan o‘sha fazilatlari va nuqsonlarini bilib olganda Orasning hayotida baxtli davr boshlanayotgan edi. Klinikaning bosh shifokori yosh yigitni o‘z homiyligiga olarkan, demak, yosh yigitning mansabi ta’minlangan deyavering. Odatda Deplen shifokor sifatida boy xonadonlarga tashrif buyurganida Byanshonni o‘zi bilan birga olib borardi. Bu qishloqi yigitning tobora Parij hayotining sir-asroridan voqif bo‘lib borishidan tashqari, bunday tashrif paytlarida tushgan mablag‘ning muayyan bir qismi ham odatda assistentga tegardi. Deplen bemorlarni uyida qabul qilgan vaqtida ham assistenti Byanshonning yordamiga tayanardi, u ba’zi bir bemorni mineral suvga olib borishni gohida unga topshirardi, qisqasi, u Byanshonga mijozlar tayyorlardi.


  Oqibatda sal muddat o‘tgach, mustabid jarroh yonida Zayd* paydo bo‘lgandi. Biri sha’n va bilim cho‘qqisini zabt etgan, katta boylik va shuhratga erishgan, boshqasi na boy va na mashhur. Parij osmonida zo‘rg‘a miltillagan bu ikki kishi bir-biriga yaqin bo‘lib qolishdi.


  Buyuk Deplen o‘z assistenti Byanshondan hech narsani yashirmasdi. Ustozi yonidagi o‘rindiqda yoki Deplenning xonasidagi mashhur divanda qandaydir ayolning o‘tirgan-o‘tirmaganligi ham Byanshonga ma’lum edi: Byanshon o‘zida sherga xos g‘ayratlilik, ho‘kizga xos kuchlilikni mujassamlashtirgan bu mijoz sohibining, uning o‘limiga sabab bo‘lgan (Deplen yurak xurujidan o‘lgan), ko‘ksini haddan tashqari keng ochgan buyuk inson mijozining barcha tilsimotidan ogoh edi. Assistent bu bag‘oyat zahmatkash zotning hulq-atvoridagi g‘alati odatlarni, arzimas boyligini, bu ilm sohibida mujassam bo‘lgan sayohatchining pinhoniy umidlarini o‘rganib oldi va shu bilan birga Deplenni asfalasofilinga jo‘natadigan, faqat uning yuragi dosh beradigan tuyg‘uni oldindan ko‘ra bildi, chunki har holda u cho‘yandan bo‘lmasdan, balki tashqi tomondan cho‘yanga o‘xshardi, xolos.


  Bir kuni Byanshon Deplenga Sen-Jak mahallasida yashovchi bechora meshkobchining toliqish va muhtojlikdan og‘ir kasallikka chalinganini hikoya qilib berdi: ma’lum bo‘lishicha, sho‘rlik overnalik 1821 yilning uzoq cho‘zilgan qishini faqat kartoshka yeyish bilan o‘tkazgan. Deplen o‘zining barcha bemorlarini tashlab, Byanshon bilan birga otini holdan toydirgudek choptirib, Sen-Denida mashhur Dyubua tomonidan ochilgan shifoxonagacha yetib keldi. Deplen overnalikni davoladi, u tuzalib ketgach, Deplen unga ot va bochkalar sotib olish uchun pul berdi. Keyinchalik o‘sha overnalik o‘zining bir xususiyati bilan o‘zini ko‘rsatgan edi. Uning do‘stlaridan biri og‘rib qolganida, overnalik uni darhol Deplenning huzuriga boshlab keldi va o‘z xaloskoriga dedi:


  — Uning boshqa birovga murojaat qilishiga sira-sira toqat qilolmagan bo‘lardim.


  Deplen o‘zining qo‘rsligiga qaramasdan, overnalikning qo‘lini siqarkan, unga dedi:


  — Ularning hammasini oldimga boshlab kelaver.


  U kantallikni* Otel-De kilinikasiga qabul qildi va unga nisbatan katta g‘amxo‘rlik ko‘rsatdi. Byanshon o‘z ustozining overnalik meshkobchilarga bo‘lgan xayrixohligini bir necha bor ko‘rgan edi. Lekin, Deplenning Otel-De klinikasidagi ishi o‘ziga xos g‘urur manbai bo‘lganligi tufayli assistenti uning hulqidan g‘ayriodatiy hech narsa sezmasdi.


  Bir kuni ertalab soat to‘qqizlarda Byanshon avliyo Sulpitsiy maydonidan o‘tib borarkan, ustozini ko‘rib qoldi. Deplen o‘sha maydon nomidagi cherkovga kirib ketayotgan edi. Hamisha kabriolet (ikki g‘ildirakli yengil arava)dan foydalanadi Deplen bu gal negadir yayov kelib, cherkovga Pti-Lion ko‘chasidagi eshikdan, go‘yoki shubhali bir uyga kirayotgandek, o‘g‘rincha kirib ketdi. Ustozining e’tiqodini, uning moddiyunligini, so‘zida qat’iy turishini bilgan shogirdning ajablanishi o‘rinli edi, u ko‘rinmaslikka harakat qilib, o‘zini cherkovga urdi va hayratga sazovor manzaraning guvohi bo‘ldi: buyuk Deplen — ushbu dahriy, jarroh tig‘ini o‘zlariga yaqin yo‘latmaydigan farishtalarni beshafqat haqoratlaydigan bu bebok masxaraboz shikastanafs bir alpozda tiz cho‘kib turardi... tag‘in qaerda deng? Bibi Maryam butxonasida! U o‘sha yerda ibodat bajo keltirar, yo‘qsil-bechoralarga xayru ehson ulashardi, uning bu amalida soxtalikdan nom-nishon ko‘rinmayotgandi.


  “Turgan gapki, u cherkovga Bibi Maryamning ko‘zi yorishiga doir masalani oydinlashtirish uchun kirgan emas, — o‘yladi ajablangancha Byanshon. — Basharti men uning Vujud-ul-iloh hayitida serhasham o‘rtukning biror shokilasidan tutib turganini ko‘rsaydim, bu kulgili bo‘lur edi, xolos. Ammo shu topda cherkovda uni tanho o‘zini guvohlarsiz ko‘rish chindan ham ajab-da!”


  Uni birov Otel-De klinikasi bosh jarrohi ortidan poylab yuribdi, deb o‘ylamasin deya Byanshon iziga qaytib ketdi. Tasodifan o‘sha kuniyoq Deplen uni restoranga tushlikka taklif etdi. Tushlik oxirida Byanshon suhbatni ustalik bilan ibodatga burarkan, uni riyokorlik deb atadi.


  — Ha, bu riyokorlik nasroniylik dunyosi uchun Napoleonning barcha zuluklari so‘rgan qonlaridan ham qimmatga tushadi, — dedi Deplen.


  — Ibodat bu papaning ixtirosi bo‘lib, oltinchi asrdan buyon mavjud; uning zamirida: “Ushbu mening vujudim erur” so‘zlari yotadi. Uch yuz yil mobaynida cherkovga qarshi fitna uyushtirib kelgan bid’atchilar ustidan qozonilgan g‘alabani nishonlamoqchi bo‘lgan papa taxti muqaddas in’omlarni to‘g‘ri taqdim etish borasida dovlashib, Vujud-ul-iloh marosimini joriy etish jarayonida ozmuncha qon to‘kishga to‘g‘ri keldimi. Papa joriy qilgan yangi tartib Tuluza grafi bilan albigoychilar o‘rtasida urushlar kelib chiqishiga sabab bo‘ldi: valdenslilar va albigoychilar uni e’tirof etishni xohlamasdilar.


  Shunda Deplen dahriylarga xos piching qilarkan, uning og‘zidan volterona istehzolar yomg‘irday yog‘ilardi: ochig‘ini aytganda, bu “Sitator”ga* bo‘lgan bir xunuk taqlid edi.


  “Yo ajabo, nima bo‘lyapti o‘zi? — o‘ylardi Byanshon. — Ertalab ko‘rgan xudojo‘y qani?”


  U Deplenga hech narsa demadi, uni chindan ham avliyo Sulpitsiy cherkovida ko‘rdimmi deya shubhalandi. Deplen Byanshonni aldamasa kerak: ular bir-birini juda yaxshi bilishadi, ular qancha-qancha muhim muammolar haqida necha bor fikr almashishgan, “narsalar tabiati haqida” talqin etadiga turfa tizimlarni muhokama qilishgan. Uch oy o‘tdi. Byanshonning xotirasiga mahkam o‘rnashib qolgan bo‘lsa-da, u boshqa bu mavzuga qaytmadi. O‘sha yilning o‘zida bir kun Otel-De klinikasining shifokorlaridan biri Byanshonning oldida savol bermoqchi bo‘lgandek Deplenning qo‘lidan ushladi:


  — Ayting-chi, muhtaram ustoz, nechun avliyo Sulpitsiy cherkoviga kirgandingiz?


  — Men bemor ruhoniyning huzuriga kirgandim, uning tizza qopqog‘ida yiringli yallig‘lanish paydo bo‘lgan, — javob qaytardi Deplen, — Gertsoginya Angulemskaya menga hurmat bajo keltirib, uni davolashni o‘z zimmamga olishimni iltimos qildi.


  Hujum qaytarildi. Berilgan izoh shifokorni qanoatlantirgan bo‘lsa-da, ammo Byanshon ishonqiramadi.


  “Hali shunaqami! U cherkovga bemor tizzalarini davolash uchun borarmish!” — dedi shogird o‘z-o‘ziga.


  Byanshon Deplenning orqasidan kuzatib yurishga qaror qildi; u Deplenning avliyo Sulpitsiy cherkoviga qaysi kun va soatda kirganini esladi va bir yildan so‘ng xuddi shu paytda uning tag‘in cherkovga kelish-kelmasligini tekshirib ko‘rish uchun aynan shu vaqtda kelishga qaror qildi. Haqiqatdan ham, Deplen kelib tursaydi, cherkovga bu taxlit muntazam qatnashi muayyan holni ilmiy tadqiq qilish uchun asos bo‘lur edi, zero bunday kishining tafakkuri va harakati o‘rtasida to‘g‘ridan-to‘g‘ri ziddiyat bo‘lishi mumkin emasdi. Kelgusi yili aynan shu kun va shu shu soatda, Byanshon o‘shanda Deplenning assistenti emasdi, jarrohning kabrioleti Turnon va Pti-Lion ko‘chasi muyulishida to‘xtaganini hamda o‘z kabrioletidan tushib, iezuitlarga xos ehtiyotkorlik bilan cherkov tomonga yo‘nalganini, so‘ngra Bibi Maryam mehrobi oldida yana ibodat bajo keltirayotganini o‘z ko‘zi bilan ko‘rdi. Bu Deplen edi, ha, shaxsan o‘zi! Bosh jarroh, qalban dahriy, tasodifan xudojo‘y. Ahvol jiddiy tus olmoqda edi, mashhur olimning qaysarligi hamma narsani ostin-ustin qilib yubordi. Deplen ketgach, Byanshon cherkov anjomlarini yig‘ishtirayotgan ridoxona boshlig‘i oldiga kelib, undan xozirgina chiqib ketgan janob cherkovga muntazam ravishda kelib turadiganlardanmi, deb so‘radi.


  — Mana, yigirma yildirki, shu yerda ibodat qilaman, — deya javob berdi ridoxona boshlig‘i, — ana shu ibodatga janob Deplen bir yilda to‘rt bor keladi, bu uning buyurtmasi bilan bajo keltiriladi.


  “Deplen buyurtma qilgan ibodat! — o‘yladi ketayotib Byanshon. — Bu (bir hisobda) muayyan darajada er ko‘rmagan ayolning homilador bo‘lishiday muhim gap, har qanday shifokorni shakkokka aylantirish uchun shu sirni bilib olish kifoya”.


  Vaqt o‘tmoqda edi. Garchi doktor Byanshon Deplenning do‘sti bo‘lsa-da, ammo uning hayotining o‘ziga xos xususiyati haqida gaplashishga sira qulay fursat topolmas edi. Odatda, ular tabobat yoki kiborlarga xos bo‘lgan bir vaziyatda uchrashardilar; lekin, bunday vaziyatda do‘stlar yumshoq o‘rindiqqa yastanib, kamin oldida oyoqlarini isitayotib, bir-birlariga o‘z sirlarini oshkor etgan samimiy suhbatlarga imkoniyat bo‘lmaydi, albatta. Nihoyat, oradan yetti yil o‘tgach, olomon arxiepiskop borgohini tor-mor etgan, 1830 yil inqilobidan so‘ng uning respublikachilar tashviqoti ta’siri ostida ko‘z ilg‘amas son-sanoqsiz uylar uzra yaltiragan yashindek zarhallangan saliblarini mahv etganida, ko‘chalarda shakkoklik va isyon hukm surganda Byanshon Deplenni tag‘in o‘sha avliyo Sulpitsiy cherkoviga kirayotganda tasodifan ko‘rib qoldi. Uning ortidan kirib, u bilan yonma-yon turib oldi. Do‘sti zig‘ircha bo‘lsa-da, hayratlanmadi, qiyofasida hatto hayrat alomati sezilmadi. Deplen buyurtma qilgan ibodatni ikkalasi bajo keltirishdi.


  — Taqvodorona munofiqligingizning sababini bayon etolmaysizmi, do‘stim? — so‘radi Byanshon Deplendan ular cherkovdan chiqqanlarida. — Men sizni, ha, sizni bu yerda ibodat chog‘ida uch bor ko‘rganman! Siz bu sirni menga oshkor etishingiz, sizning e’tiqodingiz va axloqingiz o‘rtasidagi oshkora ziddiyatni izohlab bermog‘ingiz lozim. Siz xudoga ishonmaysiz, ayni paytda ibodatga kelib turasiz! Qadrdon ustoz, lutfan javob bersangiz.


  — Men sirtdan o‘ta dindor odam bo‘lib ko‘ringanim bilan, haqiqatda esa sizning o‘zingizga o‘xshagan dahriyman.


  Shunda Deplen Moler “Tartyuf”ining yangi noshiri singari siyosiy arboblarni haqoratlab, rosa pichinglar yog‘dirdi.


  — Men sizdan bu haqda so‘rayotganim yo‘q, — dedi Byanshon. — Men sizning nega bu yerga kelganingizni va nima sababdan ibodat buyurtma qilganingizni bilmoqchiman.


  — Xo‘p, aziz do‘stim, — dedi Deplen. — Mening bir oyog‘im to‘rda, bir oyog‘im go‘rda, binobarin, men endi hayotimni qanday boshlaganimni sizga hikoya qilib berishim mumkin.


  Byanshon va o‘sha ulug‘ inson shu daqiqada Girdibod ko‘chasi yoxud Parijning eng jirkanch ko‘chalaridan birida edi. Deplen Byanshonga darvozadan aylana zinagacha uzun yo‘lak orqali kiriladigan haykalni eslatuvchi o‘sha uylardan birining yettinchi qavatini ko‘rsatdi; odatda o‘sha pastak derazalar zinani zo‘rg‘a yoritar, darhaqiqat, qoqilib-suqilib yashovchilarning haqoratlariga beparvo edi. Bu uy yashil tusli edi; birinchi qavatlarda mebel sotuvchi savdogar yashardi, qolgan qavatlarda turfa qashshoqlar kun kechirardi. Deplen qo‘lini keskin baland ko‘tararkan, Byanshonga dedi:


  — Men o‘sha yerda, balandda ikki yil yashaganman.


  — Bilaman d’Artez ham o‘sha yerda turardi. Men ilk yoshligimda u yerda qariyb har kuni bo‘lardim. Bizlar bu boloxonani “daholar qiyomiga yetadigan banka” deb atar edik.


  — Xo‘sh keyin-chi?


  — Hozir ikkalamiz tinglagan ibodat hayotimdagi ayrim hodisalar bilan bog‘liq. Ular o‘sha, siz aytgandek, d’Artez yashagan boloxonada o‘tkazgan vaqtimga to‘g‘ri keladi; huv anavi, tepasida ko‘ylak osilgan, gullar solingan tuvak turgan joy. Qadrdon Byanshon, Parij qiyin sharoitda yashashga bardosh berishga majbur etdi. Men ochlik, yupunlik, yalangoyoqlik, pulsizlik — qisqasi, shafqatsiz muhtojlikni boshdan kechirganman. Ana shu “daholarni qiyomiga yetkazadigan banka”da cho‘pday qotib qolgan barmoqlarimni nafasim bilan zo‘rg‘a ilitardim, o‘sha tomonga siz bilan birga ham bir nazar tashlagim kelib ketdi. Qish shunday dahshatli keldiki, ishlayotganimda boshim uzra ko‘tarilayogan bug‘ni, sovuq paytlarda otlardan ko‘tarilayotgan bug‘dek sezilarli darajada chiqib turgan nafasimni ko‘rardim. Shunday hayot bilan kurashish uchun tayanchni qaydan topishni ham bilmaysan kishi. Men yolg‘iz edim, ko‘maklashadigan hech kimsam yo‘q, kitob sotib olish va tibbiyotdan olayotgan sabog‘im uchun to‘lashga bisotimda bir su* ham yo‘q edi. Qiziqqonlik, shakkoklik va tinib-tinchimaslik xususiyatiga molik bo‘lganligim uchun do‘stlarim ham yo‘q edi. Mening serzardaligim turmush mashaqqatlari va me’yoridan ortiq mehnat qilganligim bilan izohlanishini hech kim tan olmasdi: axir, men ijtimoiy hayotning eng quyi qatlamida edim, lekin uning ustki qatlamiga chiqishni xohlar edim. Shunga qaramasdan, sizdan yashiradigan sirim yo‘q, sizning oldingizda riyokorlik qilishning ham aslo hojati yo‘q, men muhtojlik botqog‘iga botib, uzoq vaqt tentirab yurgan bo‘lsam-da, har qanday cho‘qqiga ko‘tarila oladigan iqtidorli kishilarga xos bo‘lgan mehribonlik va o‘sha ezgu his-tuyg‘ularni qalbim to‘rida asrab keldim. Men olayotgan arzimas nafaqamdan boshqa narsani na qarindoshlarimdan, na jonajon shahrimdan kutishim mumkin edi. Men o‘shanda nonushta uchun qotib qolgan nonni (u yangisiga ko‘ra arzonga tushardi) Pti-Lon ko‘chasidagi novvoydan sotib olar va sutga solib ivitar edim: shunday qilib ertalabki yemagim ikki suga tushar edi. Pansionda qiladigan tushligim kun osha bo‘lib, u 16 su turardi. Shu zaylda har kuni o‘n su xarajat qilardim. Engil-bosh va poyabzalga qanchalik ahamiyat berganligim o‘zingizga ravshan. Bilmadim, keyinchalik u yoki bu hamkasbimizning xiyonatkorona harakatlarini ko‘rganda boshdan kechirganimiz ranju alamni titilib ketayotgan boshmog‘imizning ustimizdan makkorona iljayishini ko‘rib qolganimizda yoki syurtugumizning qo‘ltiqdan chok-chokidan ketishi quloqqa chalinganda boshdan kechirgan ranju alam bilan qiyoslasa bo‘larmikan?


  Men faqat suv ichardim, ammo ayni zamonda Parij qahvaxonalariga bo‘lgan hurmatim g‘oyat baland edi. Faqat Lotin mahallasining Lukullarigina kirishi mumkin bo‘lgan Soppi qahvaxonasi menga nimasi bilandir jannatmakon tuyulardi. “Nahotki, biror kun menga ham o‘sha yerda bir finjon qaymoqli qahva ichish va bir qur domino o‘ynash nasib etadi?” — uylardim men. Muhtojlik tug‘dirgan o‘zimdagi g‘azabni men mehnatga almashtirdim. O‘z qadrimni oshirish va jamiyatda egallamoqchi bo‘lgan o‘rnimga munosib bo‘lish maqsadida men imkoni boricha chuqur bilim olishga harakat qildim. Yegan nonimdan ko‘ra yoqqan lampa yog‘i ko‘proq bo‘lgan: tunlarni oqartirib mehnat qilgan paytimda ko‘z o‘ngimda yongan chiroq menga hamma narsadan ko‘ra qimmatga tushgan. Bu davomli, beshafqat olishuv edi. Men hech kimda o‘zimga nisbatan achinish hissini uyg‘otolmadim. Axir, do‘st orttirish uchun yoshlar bilan tanish bo‘lmoq kerak, ular bilan talabalar boradigan joyga borib, mayxo‘rlik qilish uchun bisotingda bir necha su bo‘lmog‘i lozim. Mening esa hech vaqom yo‘q edi! Ammo Parijda hech kim biror narsani tasavvur qilolmaydi. Qanaqa muhtojlikda yashayotganimni birovlarga hikoya qilib berishga to‘g‘ri kelganda men ko‘pincha tomog‘imga allanarsa tiqilib qolgandek, o‘zimni noqulay sezardim. Keyinchalik menga boy oilada tug‘ilib, hech narsaga muhtoj bo‘lmagan hamda bu masalaning uchlik qoidasidan bexabar kishilarni uchratishga to‘g‘ri keldi: yosh yigitcha besh frankli chaqa ekyuga qanday munosabatda bo‘lsa, jinoyatga o‘shanday munosabatda bo‘larkan. Ana shu boyvachcha ovsarlar menga: “Nega qarzga botib ketdingiz? Nega zimmangizga muncha mushkulotni oldingiz?”, deyishardi.


  Ular menga xalqning ochlikdan o‘layotganini eshitib, nega u yog‘li nonlardan sotib olmaskan, deb so‘ragan malikani eslatardi. Non topish uchun bosh va qo‘llardan boshqa na do‘stlari, na bir miri mablag‘i, na obro‘yi bo‘lgan, Parijda tamoman yolg‘iz kun kechirayotgan, tag‘in jarrohlik uchun juda qimmat oladi deb shikoyat qilgan boylardan birortasini ko‘rsam degandim! Uning holi ne kechardi? O‘ziga ovqat izlab qaerga borardi? Mening jahlim chiqqan va rahm-shafqatsiz kunlarim bo‘lganini siz yaxshi bilasiz, Byanshon. Men bu bilan oqsuyaklar jamiyatiga xos bo‘lgan yoshlikdagi beparvolik iztiroblari o‘sha kibru havo uchun o‘z-o‘zimdan qasos olardim; mening shuhratga erishish yo‘lidagi sa’y-harakatlarimga nafrat, hasad va bo‘htonning qanchalik g‘ov bo‘lganini eslardim. Parijda ayrim kishilar sizning endigina egarga o‘tirishga shaylanayotganingizni ko‘rsa, birov kelib baringizdan tortadi, sizni yiqilib, boshi bilan yerga urilsin deb o‘shaning o‘zi ayilni bo‘shatadi; boshqa birov esa otingizning tuyog‘idan taqasini sug‘uradi. Tag‘in o‘zgasi qamchiningizni o‘g‘irlaydi; eng rostgo‘yi — qo‘lidagi to‘pponchasi bilan sizni qoq manglayingizdan otmoqchi bo‘ladi. Azizim, sizda iste’dod bor, ammo hademay o‘rtamiyona zotlar o‘zlariga ustunlik qilayotganlarga nisbatan qanday dahshatli kurash olib borayotganini bilib olasiz.


  Kechqurun siz yigirma besh luidor yutqazsangiz bormi, ertasiga sizni qimorbozlikda ayblaydilar, eng yaxshi do‘stlaringiz esa yigirma besh ming frank yutqazdi deb gap tarqatishadi. Boshingiz og‘risa bormi, sizni aqldan oza boshladi, deydilar. Mabodo og‘zingizdan biror nojo‘ya gap chiqib ketsa, naq sho‘rtumshuqqa chiqaradilar. Bordi-yu, siz ana shu olchoqlar to‘dasi bilan kurashga jahd qilsangiz, eng yaxshi do‘stlaringiz sizni hech kimni yoqtirmaydi, o‘zim bo‘lsam deydi, deb dod solishadi. Xullasi kalom, sizning fazilatlaringiz kamchilik va nuqsonga, ezgu harakatlaringiz jinoyatga yo‘yiladi. Basharti, siz birovni qutqarishga muvaffaq bo‘lsangiz, sizni qotilga chiqaradilar. Garchi bemor rosmana hayotga qaytgan bo‘lsa-da, siz uni sun’iy yo‘l bilan tuzatgansiz, u kelajakda buning uchun jazosini tortadi, mabodo u hozir o‘lmagan bo‘lsa, keyinroq o‘ladi, deyishadi. Qoqilib ketsangiz bormi: “Yiqildi” deyishadi. Bordi-yu, biror narsani ixtiro qilib, o‘z huquqlaringizni himoya qilmoqchi bo‘lsangiz, yoshlarning olg‘a intilishiga to‘sqinlik qiladi deydilar, mug‘ambir degan nom chiqarasiz. Shunday qilib, do‘stim, modomiki xudoga ishonmas ekanman, demak, odamga ishonish to‘g‘risida gapirmasa bo‘ladi. Mening tanimda qanchadan-qancha bema’ni gaplarga sabab bo‘lgan, Deplenga mutlaqo o‘xshamagan Deplenning yashashini siz yaxshi bilasiz, axir. O‘tgan ishga salavot. Shunday qilib, men birinchi imtihonga tayyorlanayotib, sariq chaqaga zor bo‘lib, mana shu uyda yashardim va ishlardim. Bilasizmi, men sira ilojini topolmay “Askarlikka borganim bo‘lsin” deya qaror qilgan kishi holatiga tushgan edim. Menda yakkayu yagona ilinj qolgan edi: “Men o‘sha o‘zim tug‘ilgan shahardan Parij hayoti haqida mutlaqo tasavvurga ega bo‘lmagan, oyiga o‘ttiz frank olayotgan, jiyanining nuqul buldiriq go‘shti bilan kun kechirayotganiga qat’iy ishongan, endi bo‘lsa uning ust-boshi haqida g‘amxo‘rlik qilayotgan keksa qishloqi xolalarimning sovg‘asi bir chamadon ichki kiyimni olishim lozim edi. Chamadon men uyda bo‘lmagan paytda kelgan ekan, men universitetda edim: ma’lum bo‘lishicha, kira haqi qirq frank turarkan. Zinapoya tagidagi hujrada turuvchi darvozabon etikdo‘z nemis o‘sha qirq frankni to‘lab, chamadonni olib qolgan ekan. Qanday qilib oldindan kira haqini to‘lamay chamadonimni qo‘lga kiritish haqida bosh qotirib, Fosse-Sen-Jermen-de-Pre va Tibbiyot fakulteti ko‘chasi bo‘ylab uzoq vaqt sanqib yurdim, holbuki, men ichki kiyimimni sotib ham kira pulini to‘lashim mumkin edi. Mening befahmligim, birdan-bir iste’dodim, jarrohlik ekanini yaqqol ko‘rsatdi. Do‘stim, nozik qalb egalari, birmuncha yuksak doirada faoliyat ko‘rsatish uchun tug‘ilgan iqtidorli kishilar ko‘pincha bachkana odamlarga xos hiyla-nayrang, topqirlik, chapdastlik kabi xususiyatlardan mahrum bo‘lishadi: bu taxlit mo‘min-qobil daholar homiysi — tasodif, ular izlamaydi, ular topadi.


  Men uyga kechroq qaytdim; sen-fluralik Burja ismli meshkobchi qo‘shnim ham shu paytda qaytgan edi. Bizlar shunchaki devor-dormiyon qo‘shniday bir-birining uxlayotganini, yo‘talayotganini, kiyinishlarini eshitib turadigan, pirovardida bir-biriga o‘rganib qolgan tanish edik. Qo‘shnim xo‘jayin meni ijara haqini uch marta orqaga surganim uchun haydamoqchi ekanini aytdi; men ertasigayoq jo‘nab qolishim darkor edi. Ma’lum bo‘lishicha, xo‘jayin ko‘shnimni ham kasbi ma’qul bo‘lmaganidan ko‘chib ketishga majbur qilayotganmish. Men hayotimdagi eng mashaqqatli tunni o‘tkazdim. Arzimas uy anjomlari va kitoblarimni olib chiqish uchun hammolni qaydan topaman? Hammol va darvozabonga qaerdan pul to‘layman? Qaerga borib bosh ursam ekan? Unsiz yig‘larkanman, telbalarcha o‘z-o‘zimga faqat shu savollarni berardim. Oxiri uxlab qoldim. Muhtojlikda kishiga turfa tushlar baxsh etuvchi uyqu hamdard bo‘ladi. Ertasiga ertalab nonimni suvga botirib tamaddi qilayotganimda xonamga Burja kirib keldi.


  — Janob talaba, — dedi u menga baland ovoz bilan, — men bir bechora, tashlandiq bola edim, Sen-Flurada panoh topib o‘sdim, na otam, na onamni bilaman. Bunaqa bisotim bilan uylanishim mumkin emas. Sizning ham jonkuyarlaringiz uncha ko‘p emas, molu davlatingiz ham yo‘q hisobi. Gapimga quloq soling: pastda mening qo‘l aravacham turibdi, uni har soatiga ikki su kira haqi berish sharti bilan ijaraga olaman; unga hamma anjomlarimizni joylashtirsa bo‘ladi. Modomiki, bizni bu yerdan haydab chiqarishgan ekan, xohlasangiz turar joyni birga qidiramiz. Bu yer ham aytgulik jannatmakon joy emas-ku, axir.


  — Bilaman, qadrdonim Burja, — dedim men, — lekin bir narsa xalal beryapti; pastda ekyu turadigan ichki kiyimlarim bor, o‘sha puldan uy haqini ham, darvozabonga to‘lanadigan qarzni ham to‘lashim mumkin edi. Biroq cho‘ntagimda sariq chaqa ham yo‘q.


  — Yaxshi! Mening biroz tanga pulim bor, — javob berdi Burja menga o‘zining eskirgan va yog‘ bosgan charm hamyonini salmoqlab ko‘rsatarkan. — Ichki kiyimingiz o‘zingizga kerak bo‘ladi.


  Burja mening xonam uchun ham, o‘z xonasi uchun ham to‘ladi, darvozabonning qirq frankini ham berib qo‘ydi. Keyin u ko‘ch-ko‘ronimizni va mening ko‘ylaklarim joylashgan chamadonni aravachaga yukladi-da, uni ko‘chalardan g‘ildiratib ketdi, xonalar ijaraga berilishi haqida e’lon yopishtirilgan uylar oldidagina to‘xtardi, xolos. Men bo‘lsam o‘sha uylarning har biriga kirib chiqar va ijaraga beriladigan xonani ko‘zdan kechirardim. Tush bo‘lib qoldi, ammo bizlar hamon boshpana izlab Lotin mahallasida behuda sanqirdik. Qayga bormaylik, ijara haqi oyoqdan olardi. Burja meni vino do‘koniga taklif etdi. Aravani eshik oldida qoldirdik. Kechga yaqin Rogan ko‘chasining tijorat muyulishida men bir uyning eng so‘nggi qavatida zinapoya maydonchasi bilan bir-biridan ajratilgan ikkita xona topdim. O‘shalarni ijaraga oldik. Har birimiz yiliga oltmish frankdan ijara haqi beradigan bo‘ldik. Endi menda ham, do‘stimda ham boshpana bor edi. Birga tushlik qildik. Burja bir kunda ellik sugacha topar edi. Uning yuz ekyuga yaqin puli bor edi. Burja ot va bochka sotib olishdek orzuni amalga oshirish arafasida edi. U mug‘ambirona o‘smoqchilab, mening barcha sir-asrorimdan voqif bo‘lib oldi, qanday ahvolda ekanligimni bilib olgach, bir umrlik ezgu orzusidan vaqtincha voz kechdi, ana shuni eslasam, hanuzgacha butun vujudimni hayajon bosadi. Burja yigirma ikki yil suv tashidi, lekin u o‘zining yuz ekyusini mening kelajagim uchun qurbon qildi.


  Shunda Deplen Byanshonning qo‘lini qattiq siqib qo‘ydi.


  — U o‘sha pullarni menga berdi, ular mening imtihonga tayyorgarlik ko‘rishim uchun g‘oyat zarur edi! Do‘stim, bu odam hayotdagi burchimni, mening aqlu zakovatim, ehtiyojimning uning ehtiyojlaridan muhim ekanligini fahmladi. U menga g‘amxo‘rlik qilar, meni “o‘g‘ilcham” deb atar, kitob sotib olishim uchun pul qarz berar, ba’zan esa qanday ishlayotganimni ko‘rish uchun sekingina xonamga kirib kelar edi. Nihoyat, u menga onalarcha mushfiqlik ko‘rsatib, men mahkum etilgan o‘sha qashshoqlik va maza-matrasiz yemakni foydali va to‘kin ovqatga almashtirish imkonini berdi. Burjaning yoshi qirqlarda edi. Uning aft-angori o‘rta asrlardagi shaharlikni eslatardi, manglayi bo‘rtib chiqqan, rassom unga qarab bemalol Likurgni* chizishi mumkin edi. Boyoqish yuragida yig‘ilib qolgan mehrni kimga izhor etishni bilmasdi. Hayotida unga mehr qo‘ygan yagona jonzot bundan sal ilgari o‘lgan baroq iti edi; Burja menga o‘z barog‘i haqida to‘xtovsiz gapirar, cherkov unga janoza o‘qish uchun ijozat bermasmikan, bu to‘g‘risida mening fikrim qandayligini bilmoqchi bo‘lardi. Uning so‘zlariga ko‘ra, bu baroq it haqiqiy nasroniy bo‘lib, o‘n ikki oy mobaynida Burja bilan cherkovga borgan, u yerda hech qachon hurmagan, jim turib organ ovozini tinglagan, xuddi xo‘jayini bilan ibodat qilgandek u bilan yonma-yon o‘tirgan. Bu odam yolg‘izligimni, iztiroblarimni tushunib, butun mehru sadoqatini menga qaratdi, uning qo‘lidan keladigan narsa shu edi, zotan. U men uchun eng mehribon ona, hech qachon birovga ziyon-zahmat yetkazmaydigan eng ardoqli va fazilatli kishi bo‘lib qoldi. Gapning lo‘ndasini aytganda, u ezgulik timsoli bo‘lib qoldi, o‘zi bunyod etayotgan yaxshilikdan qoniqish hosil qilgan odam edi. Men Burjani har gal ko‘chada uchratganimda, u menga aql bovar qilmaydigan olijanoblik bilan farosatli nigoh tashlar edi; u yelkasida yuki yo‘q kishiday qomatini tik tutib yurishga intilardi; meni sog‘lom va yaxshi kiyingan holda ko‘rganidan o‘zini baxtli his etayotganga o‘xshardi. Bu bir jihatdan oddiy kishining fidoyiligi bo‘lsa, ikkinchidan, birmuncha yuqori muhitga ko‘chirilgan yengiltak qizning muhabbati edi. Burja mening barcha topshiriqlarimni bajarar, meni belgilangan soatda uyg‘otar, chirog‘imni tozalab qo‘yar, zinapoyamiz maydonini supurib-sidirar edi; u pokizaligi bilan har qanday ingliz oqsoch ayoli bilan bahslashishi mumkin edi.


  Bizning butun xo‘jaligimiz uning gardanida edi. Filopemen* ga o‘xshab yog‘och ham arralardi. Mehnat o‘z oldiga qo‘ygan maqsadini takomillashtirganini anglaganday, u hamma narsani jo‘ngina, ammo qoyilmaqom qilib ado etardi. Otel-De klinikasiga assistent-amaliyotchi bo‘lib ishga kirganimda Burja bilan ajralishga to‘g‘ri keldi, chunki men klinika qoshida yashashim darkor edi. U chuqur g‘amga botardi, lekin mening dissertatsiya ustida ishlayotganimda talab qilinadigan xarajatlar uchun pul yig‘ayotgani uchun o‘zini yupatar va bo‘sh vaqtlarimda unikiga borib turishimni iltimos qilar edi.


  Burja men bilan faxrlanar va jon-dildan yaxshi ko‘rardi. Agar siz mening dissertatsiyamni izlab topsangiz edi, uning Burjaga bag‘ishlanganini ko‘rgan bo‘lardingiz. Shifoxonada ishlash muddatimning so‘nggi yilida unga ot bilan bochka sotib olish va bu mard overnalikning qarzini uzishga yetadigan darajada mablag‘ga ega edim. Men unga pullarimni sarflaganimni bilgach, rosa jig‘ibiyron bo‘ldi, shunga qaramasdan xo‘p suyundi, uning eng ezgu orzusi ushalgan edi-da, axir. U kuldi va meni koyib qo‘ydi; u o‘zining bochkasiga, o‘z otiga qarar va ko‘z yoshlarini artarkan, dedi: “Yaxshi emas! Qanday ajoyib bochka! Lekin siz bunday qilmasligingiz kerak edi... O‘zi ham ketvorgan ot ekan, naq overna zotiga o‘xshaydi”.


  Kishi ko‘nglini eritadigan voqeani sira ko‘rmaganman. Mening qarshilik qilishimga qaramasdan, Burja men uchun eng qimmatbaho narsa, siz xonamda ko‘rgan — g‘ilofiga kumushdan sayqal berilgan jarrohlik asboblari to‘plamini, albatta, sotib olish istagini bildirdi. U men dastlabki muvaffaqiyatlarimdan o‘zida yo‘q shod edi, lekin uning “uni men odam qildim” deganini, hatto bunga ishora ham qilmagan. Gapning ochig‘ini aytganda, u bo‘lmaganda muhtojlik hayotimga zomin bo‘lgan bo‘lar edi-ku, axir. Boyaqish hayotini men uchun qurbon etdi: ma’lum bo‘lishicha, u tungi mashg‘ulotlarimni deb men uchun qahva sotib olarkan-da, o‘zi nonga sarimsoq surtib yer ekan. U kasal bo‘lib qoldi. Tunlarni uning boshida o‘tkazganimni aytib o‘tirmasam ham bo‘ladi. Umrimda birinchi bor uni saqlab qolishga muyassar bo‘ldim. Lekin ikki yil o‘tgach, kasallik yana qaytaladi, qanchalik tirishib parvarish qilmaylik, tabobatdagi barcha vositalarni ishga solmaylik, Burja vafot etdi. Birorta qirol ham bunchalik parvarish qilinmagan bo‘lsa kerak. Ha, Byanshon, bu hayotni o‘lim changalidan tortib olish uchun misli ko‘rilmagan darajada harakat qildim. Uning o‘zi amalga oshirgan ishlarini ko‘rish imkoniyatiga ega bo‘lishini istagandim; uning barcha istaklarini ijro etsam degandim, hayotimda shu paytgacha sira takrorlanmagan, qalbimni batamom chulg‘agan, tashakkur tuyg‘usini izhor etishni nihoyasiga yetkazishni istagandim, hanuzgacha meni yondirib kelayotgan o‘tni o‘chirmoqchi edim!


  — Mening ikkinchi otam Burja o‘z qo‘limda jon berdi, — deya davom etdi Deplen ozgina sukut saqlagach, uning hayajonlangani shundoqqina bilinib turardi. — U qoldirgan vasiyatnomaga binoan, barcha molu-mulki menga o‘tmog‘i darkor edi; bu vasiyatnomani unga har xil xujjatlar tuzish idorasida yozib berishgan ekan, unda ikkalamiz Rogan ko‘chasiga birga ko‘chib borgan yil qayd qilingan edi. Unda sofdil dindor kishining timsoli mujassamlashgan edi. Bibi Maryamni shunday sevar ediki, kishi ma’shuqasini shunday sevishi mumkin, xolos. Garchi, u ehtirosli dindor katolik bo‘lsa-da, mening dahriyligim haqida lom-mim demagan edi. Kasalligi xatarli tus olganda u mendan o‘zi uchun cherkov yordamini uyushtirishda hech narsani ayamaslikni iltimos qilgan edi. Men uning uchun kuniga ikki martadan duoi fotiha o‘qishni buyurtma qildim. U kechalari tez-tez o‘zining oxiratdagi qismatidan qo‘rqayotganini hikoya qilardi: unga hayoti uncha taqvodorlik bilan o‘tmaganga o‘xshab ko‘rinardi. Boyaqish! U ertadan-kechgacha mehnat qilardi. Agar bordi-yu, behisht bor bo‘lsa, unga bu kishidan boshqa kim ham munosib bo‘lishi mumkin? U avliyo sifatida cherkovning so‘nggi xayrbodini qabul qilgan edi (u chindan ham avliyo edi); uning o‘limi hayotiga mos edi: Burjaning tobuti ortidan faqat bir kishi borardi: bu men edim. Yakkayu yagona valine’matimni dafn etgach, menga qilgan yaxshiliklari evaziga nima qilsam ekan, deb o‘ylardim. Uning na oilasi, na do‘stlari, na xotini, na bolalari bor edi. Lekin u dindor edi, unda diniy e’tiqod mavjud edi, buning uchun u bilan bahslashishga haqqim bormidi? U bir kuni menga qo‘rqa-pisa bo‘lajak duoi-ibodat haqida yorilgan edi; qilgan yordamini pesh qilmaslik uchun u mening zimmamga bunday majburiyatni yuklamoqchi emasdi. Dastlabki imkoniyat tug‘ilganda men avliyo Sulptsiy cherkoviga kerakli miqdorda pul to‘plab, bir yilda to‘rt bor oxirat ibodatini buyurtma qildim. Burja uchun amalga oshiriladigan yagona narsa — uning taqvodorlik istagini bajo keltirish. Shu boisdan bir yilda to‘rt marta — ko‘klam, yoz, kuz va qishda cherkovga kelaman va shakkokka xos samimiyat bilan deyman: “Yo xudovandi karim, tasarrufotingda o‘lgandan so‘ng taqvodor kishilar yig‘iladigan maskan bo‘lsa, mo‘min-qobil Burjani unutma, agar u azob-uqubatni boshidan kechirmog‘i kerak bo‘lsa, o‘sha musibatlarni mening gardanimga yukla, toki u tezda jannat atalmish ma’voga erishgay”. Mana, azizim, fikrlash tarzi menikidek kishining qarori shunday bo‘ladi. Qasamyod etamanki, Burjaning e’tiqodi mening miyamda qaror topsaydi, bor-bisotimni bergan bo‘lur edim.


  Deplenni so‘nggi marta davolagan Byanshon mashhur jarrohni dahriy sifatida vafot etgan deb aytishga botinolmaydi. Nahotki, bir vaqtlar peshtoqiga “Buyuk odamlar uchun umidbaxsh diyor” degan so‘zlar yozilgan o‘sha zaminiy ma’bad qopqalarini ochgan kishiga royish overnalik jannat qopqalarini ochmagan bo‘lsa? Ha ochgan — aynan shunday deb o‘ylash dindorlar uchun quvonchli emasmi, axir?!


  Ruschadan Poshali Usmon tarjimasi.


  



  _______________


  * Q u y o sh o‘ r i l m a s i — anatomiyada qorinda tutashgan vegetativ asablar tizimi. (Tarj).


  * Qadimgi grek adabiyotida Orest va Pilandning bir-biriga sadoqatli bo‘lganlariga ishora. (Tarj).


  * Zayd — Muhammad Payg‘ambarning quli bo‘lib, keyinchalik Islom dinining ashaddiy targ‘ibotchisiga aylangan.


  * K a n t a l — Frantsiyadagi bir viloyat nomi.


  * «S i t a t o r» — frantsuz adibi Pigo-Libren asari bo‘lib, unda katolik cherkovining illatlari fosh etiladi.


  * S u — XIX asr frantsuz pul birligi.


  * L i k u r g — yarim afsonaviy qonun chiqaruvchi davlat va jamoat arbobi.


  * F i l o p e m e n — qadimgi yunon qo‘mondoni, odil va mehnatsevar kishi bo‘lgan.


  Onore de Balzak


  G‘OYIB BO‘LGAN DURDONA



  (hikoya)



  



  1. Jilletta


  1612 yil adog‘idagi ayozli dekabr tongida engil-boshi yupungina yigitcha Parijning Katta Avgustinchilar ko‘chasida joylashgan bir uy oldida taraddudlanib nari-beri borib kelardi. Ilk bor sevib qolgan-u, ammo ma’shuqasiga dil izhori qilmoqqa botinolmagan bo‘zboladek rosa ko‘cha tepkilagach, u nihoyat, ostona hatlab, metr Fransua Porbus1 uyda bor-yo‘qligini so‘ramoqqa jazm etdi. Dahliz supurayotgan kampirdan “Ha, uydalar”, degan javobni olgach, qirol hazratlari qanday qabul qilarkanlar, deya yuragi taka-puka bo‘lgan yangi saroy a’yoni misol, aylanma zinapoyaning har bir pog‘onasida to‘xtay-to‘xtay, imillab yuqoriga chiqdi. Chiqdi-yu, ustaxona eshigiga zeb berib turgan g‘aroyib bolg‘achaga qo‘l tekkizolmay maydonchada tag‘in turib qoldi. Ehtimol, bu choq Rubens dahosi porlab, Mariya Medichi nazaridan qolgan Genrix Yettinchining xos musavviri ichkarida ijod qilib o‘tirgandir. Ayni damda yigit ham bo‘lajak buyuk rassomlar yoshlik shavqi va san’at ishqi bilan yonib yashayotgan kezlar biror daho ijodkor yoxud durdona asarga yovuq kelgan payt boshdan kechiradigan jo‘shqin tuyg‘ular iskanjasida edi. Insondagi his-tuyg‘ularning ham olijanob intilishlarga doxil bahor chechaklaridek gul ochish fasli bo‘ladiki, baxt xotiraga, shuhrat esa ro‘yoga aylanishi bilan ular sekin-asta kuzgi bog‘lar kabi za’faron tortadi. Qalbning o‘tkinchi hayajonlari orasida hech biri shuhrat va kulfat yo‘lida endigina ijodning ilk ajib qiynoqlarini totayotgan yosh rassomning jur’atu jur’atsizlikka, umidu umidsizlikka limmo-lim ehtirosichalik muhabbatga uyqash emas. Cho‘ntagida bir miriyam yo‘g‘-u, ammo ko‘ngli oyni tusagan kezlari ulkan san’atkorga duch kelib, yuragi dukillab urib ketmagan rassomning qalbi albatta jindek kemtik bo‘ladi, mo‘yqalamida biror bir bo‘yoq, ijodida biror bir tuyg‘u, yaratig‘ida biror bir jilo yetishmaydi doim. Men bo‘lg‘usi dahoman deb podadan oldin chang ko‘targan maqtanchoqlar esa ahmoqlar ko‘zigagina oqil bo‘lib ko‘rinadi, xolos. Go‘zal xonimlar noz-karashmani mashq qila-qila tortinchoqlik hissini yo‘qotib qo‘ygani kabi, iste’dod egalari ham san’at atrofida aylana-aylana oson boy berib qo‘yadigan uyatchanlik hissi jihatidan qaralsa, xudo yigitchani bu ne’matdan asti qismagan edi. Ishingiz baroridan kela boshlagach, jur’atsizlik ham yo‘qoladi, tortinchoqlik, uyatchanlik esa, ehtimol, jur’atsizlikning bir turidir.


  Agar tasodif ro‘y bermaganida, muhtojlikdan boshi gangigan va ayni damdagi dadilligidan o‘zi ham hayratda turgan bechora yigitcha Genrix To‘rtinchining ajoyib portretini chizgan rassom huzuriga kirishga jazm etolmas edi. Xayriyatki, ortidan bir chol chiqib keldi. Alomat kiyim-boshi, hashamdor to‘r yoqasi, sipo va o‘ktam qadam olishidan bu odam ustaning homiysi yoxud do‘sti ekanini payqab, yigit yo‘l bermoq uchun o‘zini bir qadam orqaga oldi-da, bu zotda san’at ahliga xos hamiyat yoxud san’at shaydosiga xos iltifot alomatini ko‘rish umidida uni qiziqib kuzata boshladi, ammo cholning yuzida iblisona bir ifoda, boz ustiga musavvirni jalb etadigan mubham va g‘alati bir jozibami-ey bor edi. Rable yoxud Suqrotnikidek ixcham, yapasqi, uchi qanqaygan burunga tutash siyqa boshli keng do‘ng peshonani; atrofini ajin qoplagan istehzoli labni; kibr-la oldinga turtgan kichkina iyakni; oppoq cho‘qqi soqolni; qarilikdan xira tortgan, ammo g‘azab yoki quvonch damlari hali ham odamni sehrlab qo‘yuvchi nigoh tashlamoqqa qodir dengiz suvidek yam-yashil ko‘zlarni tasavvur qiling-a! Darvoqe, bu turq qarilikdan ko‘ra ko‘proq ruh va tanani kemiruvchi o‘y-xayollardan so‘lg‘inlashgandek edi. Kipriklar butkul to‘kilib bitgan, qosh o‘rnida yakkam-dukkam mo‘ylar ko‘zga chalinadi. Shu kallani zaif va dardmand gavdaga qo‘ndirilgan holda tasavvur eting-da, uni oppoq nafis to‘r bilan o‘rab, cholning qora nimchasiga yo‘g‘on tilla zanjir osib qo‘ying, qarabsizki, bu kimsaning notugalroq surati tap-tayyor – faqat shuni ham qo‘shimcha qilish joizki, ayni damda zinapoyadagi xira yorug‘da u xayoliy tusga kirgan. Go‘yoki Rembrandt mo‘yqalamidan chiqqan bu portret qasnog‘ini tark etib, ulug‘ rassom xush ko‘rgan nimqorong‘ilikda sassiz kezib yuribdimi, deb qolasiz. Chol yigitga sinchkov nazar tashlab, eshikni uch marotaba taqillatdi va uni ochgan qirq yoshlardagi rangpar kishiga:


  – Xayrli kun, metr, – dedi.


  Porbus nazokat ila cholga ta’zim qildi va yigitchani ham u bilan kelgan deb fahmlab ichkariga oldi. Keyin esa ular yigitga deyarli e’tibor ham qilishmadi. Holbuki, yigitcha rassomlik sir-asrorini o‘rganish mumkin bo‘lgan ustaxonaga ilk daf’a kirib qolgan barcha tug‘ma musavvirlar kabi hayratdan qotgan edi. Usta Porbus ijodxonasini ravoqdagi ochiq deraza yoritib turardi. Yorug‘lik to‘ppa-to‘g‘ri molbertga va undagi oq bo‘yoq chaplangan polotnoga kelib tushar – zulmatga cho‘mgan bu katta xonaning burchak-burchagigacha yetib borolmas edi; ammo uning o‘jar shu’lalari nimqorong‘ilik aro goh devorga osilgan suvoriy sovutining bo‘rtiqlarida kumushdek jilva qilar, goh noyob idish-oyoqlar terib qo‘yilgan ko‘hna javonning o‘ymakor naqshli yaltiroq karnizini taram-taram bo‘lib yoritar, goh hafsala bilan qat-qat tax berib tikilgan va chamasi bitta-yarimta kartina uchun natura o‘rnida xizmat qilgan eski zarboft parda g‘uddalarini yaltillatib yuborar edi.


  Tokcha va tagliklarda yalang‘och mushaklarning ganchga tushirib olingan nusxalariyu antik davr ilohalarining gavdalari uyulib yotardi. Qalam yoki pero bilan chizilgan hisobsiz xomaki rasmlaru etyudlar devorni shiftga qadar to‘ldirib tashlagan. Bo‘yoq solingan qutilar, moy va eritmalar quyilgan shishalar, to‘nkarib qo‘yilgan uzun xarraklar orasidan baland deraza sari faqat tor bir yo‘lakcha qoldirilgan, shu derazadan Porbusning rangpar yuziyu anovi g‘alati odamning sarg‘imtir do‘ng peshonasiga tik yorug‘lik tushib turar edi. Yigit o‘sha tahlikali, olag‘ovur yillarda juda mashhur bo‘lgan bir kartinaga butun vujudi bilan singib ketgan – bu kartinani tomosha qilgani yakkash qaysar, cho‘rtkesar odamlar kelardiki, bugun o‘sha qabohat davrida ham ilohiy otash saqlanib qolgani uchun aynan shular oldida qarzdormiz. Kartinada daryo¬dan o‘tkazib qo‘ygani uchun qayiqchiga kira haqi berishga chog‘langan Misr qizi Maryam tasvirlangan edi.


  – Avliyo ayoling menga yoqadi, – dedi chol Porbusga. – Qirolicha senga to‘laydigan haq ustiga yana o‘n tilla ekyu qo‘shib bergan bo‘lardim-u, ammo zoti oliyalariga tenglashaman deb boq-chi... holing ne kecharkan!


  – Bu ishim sizga yoqadimi?


  – He-he, – deya to‘ng‘illadi chol, – yoqadimi emish! Yoqadiyam, yoqmaydiyam. Ayoling xo‘b xushbichim-u, ammo jonsiz. Siz, musavvirlar, odam a’zolarini anatomiya qonunlariga muvofiq joy-joyiga qo‘yib chizsak bas, deb hisoblaysiz. So‘ng bu shakl-shamoyilni palitrada tap-tayyor turgan tana rangidagi bo‘yoq bilan bo‘yashga tutinarkansiz, bir tarafini boshqasiga qaraganda to‘qroq qilish payida bo‘lasiz va qarshingizda turgan yalang‘och ayolga faqat shu maqsaddagina ahyon-ahyon nazar tashlab qo‘yib, kamina tabiatni qayta bunyod etyapti, men – xudodan san’atkorlik sirini o‘g‘irlab olgan zotman, deya xayol qilasiz o‘zingizni... Be, qo‘ysangiz-chi! Buyuk shoir bo‘lmoq uchun gapni chappa tuzishu zo‘r qofiya topishning o‘zi kifoya emas-da! Avliyo ayolingga qara, Porbus! Bir qarashda, u ofatijon bo‘lib ko‘rinadi, ammo ser solib tikilsang, polotnoga chippa yopishib qolganini anglaysan: uning girdida aylanib bo‘lmaydi. U – faqat old tomonigina bor, yorti bir tasvir, xolos. Na u yoq-bu yoqqa o‘girilishi, na-da im qoqishi mahol bo‘lgan ayolsimon bir ko‘lanka. Men mana bu qo‘llar bilan orqa manzara oralig‘ida havo sezmayapman; kartinada bo‘shliq yo‘q; holbuki, olislashish qonuni to‘liq-tugal saqlangan, orqa manzara qoidasiga ham xuddi shunday rioya etilgan; ammo maqtovga loyiq bunday tirishqoqligingga qaramay, bu go‘zal vujudga hayotning qaynoq nafasi-la jon ufurilganiga aslo ishonolmayman; deylik, uning olmadek shu ko‘kragiga qo‘l tekkizsam, marmardek sovuqligidan seskanib ketaman! Ha, do‘stginam, bu bug‘doyrang badanda qon gupirayotgani yo‘q, chakka va ko‘kragining tiniq terisi ostida to‘r bo‘lib taralgan tomirlarda hayot alvon chashma kabi jo‘sh urmayotir. Qara, mana bu joyi nafas olayotgandek – xuddi tirik odamnikidek, mana bu joyi esa qilt etmaydi, kartinaning har bir bo‘lagida hayot bilan o‘lim olishib yotipti; mana bu yerda ayollik latofati namoyon, bu yerda esa u qo‘g‘irchoqning o‘zi. Xullas, asaring nomukammal. Sen sevimli asaringga qalbingning bir bo‘laginigina bag‘ishlagansan, xolos. Qo‘lingda Prometey mash’alasi necha bor o‘chib qolgan, samoviy otash kartinaning ko‘p joyiga tegmagan ham.


  – Sababi nima, qadrli ustoz? – deb so‘radi Porbus tavoze bilan, yigit esa cholga musht tushirib qolishdan o‘zini arang tiyib turardi.


  – Boisi shuki, – dedi chol, – sen ikki uslub o‘rtasida, rasm bilan bo‘yoq tanlovida, eski nemis ustalariga xos bo‘lgan ikir-chikirlargacha o‘ta aniq tasvirlashdek sovuqqonlik bilan italyan musavvirlarining hayratomuz ehtirosi va olijanob hotamtoyligi orasida kalovlanib qolgansan. Sen bir vaqtning o‘zida Hans Holbeyn va Titsianga, Albrext Dyurer va Paolo Veronezega ergashmoqchi bo‘lgansan. Albatta, bu juda zo‘r da’vo! Biroq natija qanday bo‘ldi, xo‘sh? Na sovuqqonlikning tund maftunkorligiga, na nur bilan soyaning aldoqchi o‘yiniga erisha olding. Xuddi qaynoq mis mo‘rt qolipni yorib tashlaganidek, mana bu yerda Titsianning serhasham va serjilo bo‘yoqlari Albrext Dyurerning sipo konturini buzib, toshib chiqqan. Rasmning boshqa joylari-ku durust, Venetsiya palitrasining boy bisotiga ham dosh bergan. Yuz tasvirida esa na rasm, na koloritni bekami ko‘st deb bo‘ladi, bu yerda mash’um jur’atsizliging izlari ayon ko‘rinib turibdi. Modomiki, bir-biriga ters bo‘lgan bu ikki ijod uslubini iste’doding alangasida eritib, qorishtirib yuborishga ko‘zing yetmadimi, jonli naturaning hechqursa biror bir xususiyatini tugal ifoda etadigan yaxlitlikka erishmoq uchun ikkovidan birini tanlashing zarur edi. Sen faqat oraliq qismlarnigina haqqoniy tasvirlagansan; konturlar bo‘lsa hayotiy chiqmagan, ular oxiriga yetkazilmagan va, demakki, bundan biror ma’no kutish ham noravo. Mana bu yeri tabiiy chiqibdi, – dedi chol avliyo ayolning ko‘kragini ko‘rsatib. – Mana bu yeri ham, – deb davom etdi u yelkaning tugash joyiga ishora qilib. – Ammo bu yeri, – dedi ko‘krak oralig‘iga qaytib, – sirayam o‘xshamagan... Kel, sarak-puchak deb ajratishga nuqta qo‘ya qolaylik, aks holda ijoddan hafsalang sovishi hech gapmas...


  Chol kursichaga o‘tirib, qo‘lini chakkasiga tiragancha sukutga cho‘mdi.


  – Ustoz, – dedi Porbus unga, – men, harqalay, bu ko‘krakni yalang‘och tanada obdon o‘rganganman, lekin baxtga qarshi, tabiat shunday taassurotlar tug‘diradiki, ular polotnoda nohaqqoniydek bo‘lib chiqadi...


  – San’atning vazifasi tabiatdan nusxa ko‘chirish emas, balki uni ifodalay bilishdir. Sen ayanch bir nusxakash emas, chinakam san’atkorsan! – deya zavqqa to‘lib xitob qildi chol Porbusning gapini shart bo‘lib. – Aks holda, haykaltarosh ham ganchdan ayol shaklini olardi-da, shu bilan ish tugadi, deb qo‘lidagi yuqni ketkazishga unnardi. Qani, ganchdan sevgilingning qo‘l shak¬lini ol-da, qara-chi, zarracha o‘xshashlik toparmikansan, yo‘q, bu – ayni murdaning qo‘li bo‘ladi, oqibatda sen haykaltarosh oldiga yukinib borishga majbur bo‘lasan, u esa qo‘ldan aniq nusxa ko‘chirmasa-da, unga harakat va hayot baxsh etadi. Biz jonliyu jonsiz mavjudotlarning ruhi va mohiyatini, o‘zigagina xos bo‘lgan qiyofasini ilg‘ab olmog‘imiz lozim. Taassurot, taassurot deysan! Uqib ol, taassurot bu – hayotning o‘zi emas, undagi bir tasodif, xolos! Modomiki, qo‘lni misol qildimmi, shuni ham aytay, qo‘l nafaqat inson tanasidagi bir a’zo, ayni choqda ilg‘ab olinishi va aks ettirilishi kerak bo‘lgan fikr ifodasi ham. Na musavvir, na shoir, na haykaltarosh taassurotni sababiyatdan ajratmasligi lozim, chunki bu ikkisi – yalakat, biri boshqasisiz mavjud emas. Kurashdan asl maqsad ham ana shu. Aksariyat musavvirlar san’atning shu qoidasidan bexabar bo‘laturib, o‘zi ham bilmagan holda g‘alaba qozonadi. Siz ayolning rasmini chizasiz-u, biroq uning qalbini ko‘rolmaysiz. Bu ahvolda tabiatdan sir o‘g‘irlab bo‘lar ekanmi? Siz o‘zingiz sezmagan holda ustozingizdan ko‘chirib olgan bitta qolipni hadeb tasvirlayverasiz. Siz shaklni qalbdan tuya bilmaysiz, undagi har bir chetlashish va chekinishni zo‘r ixlos va sabot bilan kuzata olmaysiz. Go‘zallik bu – sipo va qaysar xilqat – oppa-oson taslim bo‘lmaydi, uni bo‘ysundirish uchun qulay fursatni kutish, izma-iz ta’qib etish va g‘aflatda qoldirish darkor. Shakl bu – Protey1, biroq afsonadagi Proteydan yuz karra abjir va hiylakor! Qattiq olishuvdan so‘nggina uni asl qiyofasida ko‘rinishga majbur etish mumkin. Sizlar esa, uning o‘zi qay qiyofada ko‘rinishni xohlasa, shu birgina qiyofasi, nari borsa, ikkinchi, uchinchi qiyofasini ko‘rish bilan qanoatlanasiz; g‘alabaga munosib kurashchi esa bunga ko‘nmaydi. Bu tolmas musavvirlar turli hiyla-nayranglarga aldanib qolmaydi, tabiatni yalong‘och holda asl mohiyati-la namoyon bo‘lmoqqa majbur qilmaguncha ahdidan qaytmaydi. Rafael aynan shunday qilgan, – dedi chol san’at qiroliga bo‘lgan hurmatini ifodalash uchun boshidan qora baxmal qalpog‘ini yechib. – Rafaelning boshqalardan beqiyos ustunligi – shaklni qalban tuyish va tabiatni majburlay bilish qobiliyatidir. Uning ijodidagi shakl – bor-yo‘g‘i g‘oya, tuyg‘u va nafosatni yetkazish vositasidirki, bizning “chizgi”larimizda ham aynan shunday bo‘lishi zarur. Har bir tasvir – butun boshli olam, mana shu dunyomizdan manba oluvchi tasvir vositalariga parvardigorning o‘zi ishorat berib turgan onlar qalb ko‘zi-la ilg‘anadigan va bizga daf’atan yuz ko‘rsatadigan muazzam nurli ro‘yodan andoza olib chiziladigan portretdir. Siz vujudning chiroyli libosini kiydirib, latofatli qo‘ng‘iroq sochlar chodrasi bilan ziynatlaysiz ayolingizni, biroq uning tomirlari bo‘ylab qalblarga halovat yoxud ehtiros solaroq jo‘shib oquvchi va zo‘r taassurotlar hadya etuvchi o‘sha qon qani? Sening avliyo ayoling – qorasoch, ammo mana bu bo‘yoqlar, notavon Porbus, mallasoch ayoldan olingan! Shu sabab ham sizlar matoga tushirib oldimizga tizib tashlagan bu qiyofalar bo‘yoq chaplangan ko‘lankadan boshqa narsa emas, shularni rangtasvir va san’at asari deb ataysizmi?.. Chizganingiz ajinani emas, ayolni eslatgani uchungina qoyillatdim deb havolanasiz, qadimgi musavvirlar kabi rasmlaringiz tagiga currsus venustus2 yoxud pulcher homo3 deb yozib qo‘yishga ehtiyoj yo‘qligidan g‘ururlanasiz-da, o‘zingizni zo‘r musavvir xayol qilasiz!.. Ho-ho... Yo‘q, siz hali bu darajaga yetganingiz yo‘q, qadrli birodarlarim, asl rassom bo‘lish uchun hali qancha mo‘yqalamning boshiga yetishingiz, qancha matoga qiron keltirishingiz kerak! Juda to‘g‘ri, ayol kishi boshini shunday tutadi, etagini shunday ko‘taradi, charchoq bosgan ko‘zlari ham shunday malohat-la yiltillaydi, uzun qayrilma kiprik¬larining titroq soyasi yonoqlarida xuddi shunday lipillaydi. Hammasi aynan shunday va... shunday emas ham! Xo‘sh, toping-chi, nima kamlik qilyapti? Arzimas bir chizgi! Ammo shu arzimas chizgida gap ko‘p. Siz hayotni faqat zohirdan ko‘ra olasiz, xolos, botindagi toshqinni bo‘zga tushirolmaysiz, holbuki, bu toshqin ko‘kni qoplagan bulut yanglig‘ jismga harorat bag‘ishlab turgan jon-ku! Boshqacha aytganda, siz Titsian va Rafaeldan farq etaroq, barq urib turgan hayot nafosatini tasvirlab berolmaysiz. Siz turgan shu mavqedan yana olg‘a harakat qilinsa, balki go‘zal rangtasvir asari yaratsa bo‘lar, ammo siz tez orada holdan toyib qolasiz. Oddiy odamlar asaringizga qoyil qolib tasanno ham aytar, lekin chinakam bilimdon miyig‘ida kulibgina qo‘yadi. O, Mabuze!1 O, ustozim! – deya xitob etdi qo‘qqis bu alomat odam. – Sen – o‘g‘risan, hayotni o‘zing bilan ola ketding!.. Shunga qaramay, bu asar betamiz Rubensning qizil bo‘yoq chaplangan flamandcha yuzlar, malla sochlaru tumtaroq ranglar toshqinidan iborat polotnosidan afzal. Asaringda harqalay kolorit, his-tuyg‘u va rasmchilik – san’atning uch muhim uzvi tugal.


  – Biroq avliyo ayol g‘oyat jozibali, janob! – dedi xayolot olamida kezib yurgan yigit birdan o‘ziga kelib baralla. – Har ikkala chehrada – avliyo ayolning ham, qayiqchi erkakning ham yuzida italyan ustalariga noma’lum bo‘lgan bir nozik¬lik barq urib turibdi. Qayiqchining yuzidagi taraddud ifodasini ulardan birortasi ham aks ettirib berolmasdi, bunisi – aniq.


  – Bu yigitcha sizning hamrohingizmi? – deb so‘radi Porbus choldan.


  – Oh, ustoz, odobsizligim uchun avf eting, – dedi yigit qizarib-bo‘zarib. – Kaminangiz rasm chizishga ozroq havasmand. Ilmu san’at o‘chog‘i bo‘lgan bu shaharga yaqindagina kelganman.


  – Qani, bir ko‘raylik-chi! – dedi Porbus unga qizil qalam bilan qog‘oz tutqazib.


  Yigit chaqqonlik bilan Maryam tasviridan nusxa ko‘chirib berdi.


  – O‘-ho‘! – deya xitob qildi chol. – Isming nima?


  Yigit rasm tagiga “Nikola Pussen”2 deb imzo chekdi.


  – Yosh rassomchamiz chakkimas, – dedi gap-so‘zi telbanamo bu alomat chol. – Rangtasvirdan uncha-muncha xabaring borga o‘xshaydi. Mayli, Porbusning avliyo ayolidan bu qadar hayratga tushganing uchun seni koyimayman. Ha, barchaga bu asar – buyuk ijod mahsuli, san’atning eng chuqur sirlaridan voqif kishilargina undagi qusurni ko‘ra oladi, xolos. Ammo sen bizdan saboq olishga loyiq ekansan, qolaversa, fahm-farosating ham binoyidek, shu bois senga hozir bu kartinani tugallamoq uchun nimalar qilish kerakligini ko‘rsataman. Ko‘zingni kattaroq och, diqqatingni jamla, ehtimol, saboq olishga bunday qulay fursat qayta nasib etmas senga. Porbus, qani, menga palitrangni uzat-chi.


  Porbus palitra bilan mo‘yqalamlarni unga tutqazdi. Chol bir dasta katta-kichik mo‘yqalamni uning qo‘lidan qariyb yulqib oldi, chaqqon yeng shimarib, zildek olachipor palitra teshigiga boshmaldog‘ini suqdi. Cholning cho‘qqi soqoli jo‘shqin xayol dolg‘alarini ifodalagan kabi tuyqus qahrli silkinib ketdi. U mo‘yqalamni bo‘yoqqa botirarkan, tishlari orasidan javrar edi:


  – Mana bu bo‘yoqlarga qo‘shib, uni qorishtirgan odamni ham derazadan uloqtirib yuborish kerak, ranglar behuzur qilar darajada yorqin va qalbaki – shular bilan bir ish qilib bo‘ladimi, axir?


  Chol jazavakor shiddat bilan mo‘yqalamni har xil bo‘yoqlarga shunday chaqqon botira ketdiki, uning qo‘li gamma ustida O filii3 pasxa madhiyasini ijro etish paytida klavishlar uzra suzgan cherkov org‘anunchisi barmoqlaridan ham abjirroq yugurar edi.


  Porbus bilan Pussen polotnoning ikki tomonida unga mahliyo bo‘lgancha turardi.


  – Ko‘ryapsanmi, yigitcha, – dedi chol boshini ishdan ko‘tarmay, – ko‘ryapsanmi, ikkita yo uchta chizgiyu bitta tiniq lojuvard bo‘yoq bilan shunday bo‘g‘iq havoda nafasi qaytib, sal bo‘lmasa o‘layozgan avliyo ayolning boshi atrofida yengil shabada esa boshladi. Qara, libos burmalari endi qanday tebranib-hilpiramoqda, go‘yo shabada ular bilan o‘ynayotgandek! Vaholanki, u ilgari xuddi nina to‘g‘nab qo‘yilgan ohorli bo‘zga o‘xshab turgan edi. Payqayapsanmi, hozirgina ko‘kragiga mana bu yorqin shu’lani yugurtirdim va u ayol badanining mayin tarangligiga naqadar haqqoniylik baxsh etib yubordi? Yoki qon jo‘sh urish o‘rniga to‘ng‘ib qotib qolgan mana bu kulrang va sovuq bo‘shliqqa qizg‘ish jigarrang bilan qizg‘ish sariq rang aralashmasi nechog‘li harorat ufurdi? Yigitcha, uqib ol, shu tobda senga ko‘rsatayotganlarimni boshqa birorta ustoz o‘rgata olmaydi! Tanaga hayot baxsh etish yo‘lini yolg‘iz Mabuzegina bilardi. Mabuze faqat bitta shogird chiqargan – u ham bo‘lsa menman. Mening esa qartayib qolganimga qaramay bitta ham shogirdim yo‘q. Nimaga shama qilayotganimni tushungan bo‘lsang kerak...


  Bu g‘alati qariyaning chakagi bilan birga qo‘li ham tinmas, kartinaning har xil qismlariga tuzatishlar kiritar edi; mana, u bu yerga ikki marta, boshqa yerga bir marta bo‘yoq urdi. Har gal bo‘yoq surtganida go‘yo yangi bir rangtasvir asari paydo bo‘lib borardi. Chol shunday ehtiros, shunday shiddat bilan ishlar ediki, taqir boshiga ter tepchidi; u mo‘yqalamni keskin, epchil va besabr yurgizarkan, navqiron Pussenga xuddi bu alomat odamning ichiga iblis kirib olganu uning qo‘llarini o‘z maylicha harakatlantirayotgandek tuyulib ketdi. Ko‘zlarining majhul bir kuchni daf etayotgan singari g‘ayritabiiy chaqnashi, qo‘llarining asabiy siltanishi yigitcha ko‘nglida g‘imirlagan bu gapning bir qadar rostligini tasdiqlayotgandek edi. Cholning qo‘li ishda-yu, chakagi ham yopilmasdi:


  – Voh! Voh! Voh! Bo‘yoqni mana bunday chaplaydilar, yigitcha! Qani, bo‘yoqlarim, shu sovuq chizgilarni jonlantirib yuboring-chi. Qani, qani! Shunday, shunday! – deya bir-ikki bo‘yoq surtish bilan Maryamning qaddi-bastidagi ba’zi g‘alatliklarni bartaraf etar, hayot asari sezilmayapti, deya barmoq niqtab ko‘rsatgan joylarini jonlantirib yuborar, qizning ehtirosli tabiatiga mos ranglarni yo‘qdan bino etar ekan, xitob qilardi qariya: – Ko‘ryapsanmi, azizim, hamma gap so‘nggi bo‘yoqni qanday berishda! Porbus yuz martalab bo‘yoq surtgan bo‘lsa, men bir martagina mo‘yqalam yurgizdim. So‘nggi bo‘yoq tagida qolib ketgan ranglarni esa hech kim hatto eslamaydi ham. Buni yodingda tut!


  Nihoyat, qariya ishini tugatib, hayratdan dong qotgan Porbus bilan Pussenga yuzlandi-da:


  – Bu asarning “Go‘zal Nuazeza”mga yetishiga hali ancha bor, ammo tagiga imzo cheksam arziydi. Ha, shu asar tagiga imzo qo‘ysam yarashadi, – dedi u ko‘zgu olish uchun joyidan qo‘zg‘alib. So‘ngra kartinani ko‘zguga solib tomosha qila boshladi. – Endi, yuring, nonushta qilamiz, – deb qoldi qariya dabdurustdan. – Ikkalangiz uyimga marhamat qilasiz. Dudlangan son go‘shtiyu xushta’m sharob bilan mehmon qilaman sizlarni. He-he, shunday tahlikali zamonlarda ham biz rangtasvir haqida bahslashsag-a! Ha, chakana odamlar emasmiz! Mana bu yigitchaning ham qobiliyati chakkimas, – deb qo‘shib qo‘ydi u Pussenning kiftiga qoqib.


  Shunda cholning nazari yigitchaning uniqib ketgan kamzuliga tushdi-yu, kamariga osig‘liq charm hamyonni paypaslab topdi-da, ichini kavlab ikki tilla tanga oldi va Pussenga uzatib:


  – Boya chizgan rasmingni sotib olaman, – dedi.


  – Olaver, – dedi Porbus Pussenga uning titrab va qizarib ketganini ko‘rib: yosh musavvir qalbida kambag‘allik ori tug‘yon urar edi. – Olaversang-chi, buning hamyoni qirolnikidan ham kattaroq!


  Uchovlon ustaxonadan chiqishdi-da, san’at haqida suhbat qila-qila, Sen-Mishel ko‘prigi yaqinidagi ko‘rkam yog‘och uyga yetib kelishdi. Uyning jimjima bezaklariyu eshigidagi bolg‘achasi, derazasining panjarasiyu naqsh-nigorlari Pussenni mahliyo etdi-qo‘ydi. U esini yig‘ib olgan chog‘da anvoyi noz-ne’matga to‘la dasturxonga yondosh chars-churs yonib turgan kamin oldida, ne ajib baxtki, bir-biridan suhbati shirin ikki buyuk musavvir davrasida o‘tirardi.


  – Yigitcha, – dedi Porbus uning bir kartinadan ko‘z uzolmay qolganini ko‘rib, – bu polotnoga ko‘pam tikilib qaramang, aks holda kayfiyatingiz buziladi.


  Bu – Mabuzening “Odam ato” kartinasi bo‘lib, rassom o‘ziga qarz bergan kimsalar uni uzoq vaqt qamoqqa tiqib qo‘yganida hibsdan ozod bo‘lish uchun chizgan edi. Odam atoning qaddi-basti shu qadar tabiiy, shu qadar haqqoniy ko‘rinardiki, Pussen cholning dudmal so‘zlaridagi tub ma’noni shu daqiqadayoq anglab yetdi. Chol esa kartinaga qoniqish bilan, ammo zavq-shavqsiz boqib turar, go‘yo ko‘nglidan “Men bundan yaxshi chizaman”, degan o‘yni o‘tkazar edi.


  – Unda hayot ufurib turibdi, – dedi chol, – bu asarni chizganda boyoqish ustozim o‘zidan ilgarilab ketgan, biroq tub mohiyatda haqqoniyatga yetisha olmagan. Odam ato go‘yo tirik, u hozir o‘rnidan turib, siz tomon yurib keladigandek. Ammo biz nafas olayotgan havo, biz boqib turgan samo, biz his etayotgan shabada yo‘q bu asarda! Qolaversa, undagi odam ham – shunchaki bir odam. Vaholanki, parvardigor endigina yo‘qdan bor etgan bu ilk odamda biror ilohiy belgi nish berib turmog‘i zarur edi, unda bo‘lsa aynan shu narsa yo‘q. Mabuzening o‘zi ham sharob totmagan hushyor chog‘lari hasrat bilan iqror bo‘lardi bunga.


  Pussen tiyiqsiz bir qiziqish bilan goh cholga, goh Porbusga termilar edi. U hatto bir gal uy sohibining ismini so‘rash uchun Porbusning yoniga ham bordi, ammo Porbus yuziga sirli tus berib barmog‘ini labiga bosdi, qiziqishi battar alangalangan yigitcha bu ismni ertami yo kech tasodifan og‘izdan chiqib ketadigan biror luqmadan bilib olishga umid bog‘lab, mum tishlab qoldi. Porbus sidqidildan bajo keltirayotgan hurmat-ehtirom ham, xonani to‘ldirgan ajoyib asarlar ham uy sohibining, hech shubhasiz, katta boylik va zo‘r iste’dod egasi ekanidan guvohlik berardi.


  Qoramtir eman yog‘ochidan yasalgan panelda ayolning serhasham portretini ko‘rib, Pussen hayajon ichida:


  – Qanday go‘zal! Jorjone! – deya hayqirib yubordi.


  – Yo‘q! – deya e’tiroz bildirdi chol. – Qarshingizda – kaminaning ilk asarlaridan biri, xolos.


  – Yo parvardigor, demak, men kimsan – rangtasvir xudosining uyida mehmon ekanman-da! – dedi Pussen soddadillik bilan.


  Bunday iltifotlarga allaqachon ko‘nikib ketgan chol faqat jilmayibgina qo‘ydi.


  – Frenxofer, aziz ustozim, – dedi Porbus, – menga asl Reyn sharobidan ozroq berolmaysizmi?


  – Ikki bochka berganim bo‘lsin, – dedi chol hotamtoyligi qo‘zib, – birini misrlik Maryamingdan olgan zavqim haqqi, ikkinchisini esa do‘stligimiz haqqi tortiq etaman.


  – Oh, agarda uzzukun xastalik qiynamaganida, – dedi Porbus, – qolaversa, “Go‘zal Nuazeza”ngizni bir ko‘rishimga ijozat etganingizda, men katta-katta jozibador asarlar yaratgan, odamlarni bo‘yi baravar qilib chizgan bo‘lardim.


  – Asaringizni ko‘rsaydim, deysanmi? –dedi hayajondan titrab chol. – Yo‘q, aslo! Men hali uni yakunlaganim yo‘q. Kecha oqshom, – deya davom etdi u, – Nuazezamga nuqta qo‘ydim deb o‘ylagan edim. Uning mijjalarida yosh qalqigandek, vujudiga esa jon kirgandek ko‘ringan edi. Kokillari to‘lqin urardi. Nafas olardi u! Garchand silliq matoda naturaning do‘ng va dumaloq joylarini qanday tasvirlash yo‘lini topgan bo‘lsam-da, bugun ertalab, yorug‘da xatomni payqadim. Eh, Nuazezani tirikdek chizmoq uchun qancha-qancha buyuk kolorit ustalari ijodini qunt bilan o‘rganmadim, yorug‘lik tushirishning piri bo‘lgan Titsian kartinalarini qatlamma-qatlam ko‘rib chiqmadim, tahlil qilmadim! Men shu buyuk musavvir singari, yuzga ilk bo‘yoq berishda yorqin va quyuq ranglarni qo‘lladim, chunki soya – faqat bir tasodif, xolos, buni yodingda tut, qarog‘im. So‘ng ishimni yetgan joyidan davom ettirib, nimsoya va yorqin rang¬larni oz-ozdan quyuqlashtirish evaziga qora va timqora soyalarni tushirdim; axir, hamma musavvirlar chizgan asarlarda naturaning soya tushgan joylari nur tushgan joylaridan boshqacharoq ashyodan: deylik, yog‘ochmi, birinjmi yoki boshqa biror narsadan yaralgandek tuyuladi, ammo soya tushib turgan tanaga o‘xshamaydi, aslo! Bu asarlarda mabodo tana holati o‘zgarsa ham, avval soya tushgan joylari o‘sha-o‘sha – yorishmay qolaverishi bilinib turadi. Ko‘pgina mashhur musavvirlar ham yo‘l qo‘ygan bu xatoni men chetlab o‘tdim – kartinalarimda eng quyuq soya ortida ham juda yorqin rang ko‘pirib turadi. Men, har bir chizgini hafsala bilan chizgani uchungina o‘z ishimning ustasiman deb maqtanuvchi ko‘pgina nodon musavvirlarga o‘xshab, gavdani aniq chiziqlar bilan tasvirlamaganman, anatomik mayda-chuydalargacha ijikilab o‘tirmaganman; negaki, inson tanasi chiziqlargagina qarab qolgan emas. Bu borada haykaltaroshlar, biz, musavvirlardan ko‘ra, haqiqatga yovuqroq boradi. Natura biridan boshqasiga o‘tib turuvchi do‘ngliklardan tarkib topgan. Naf-silamri, rasm degan narsa yo‘q o‘zi dunyo¬da! Kulmang, yigitcha. Bu so‘zlar sizga har qancha g‘alati tuyulmasin, bir kun kelib albatta mag‘zini chaqasiz. Chiziq degani shunday bir vositaki, inson uning ko‘magida jism sirtida yorug‘lik jilvasini payqab oladi. Ammo boshdan-oyoq bo‘rtiq tabiatda asli chiziq degan narsa yo‘q: rasm faqat namuna olish, ya’ni biror jismni o‘z muhitidan ajratib ko‘rsatish bilan yaratiladi. Faqat yorug‘likning tarqalishigina jismlarga namoyon bo‘lish imkonini beradi! Shuning uchun men yaqqol chizgidan qochib, konturni ochiq va iliq nimtatir ranglar tumani bilan yashirganman, binobarin, hech kim kartinamda kontur bilan fon tutashib ketgan joyni barmoq nuqab ko‘rsatib berolmaydi. Yaqin borib qarasangiz, bu asar go‘yo paxmoq bir narsadek ko‘rinadi, biroq ikki qadam orqaga chekinsangiz, hammasi aniq va yaqqol bo‘ladi-qoladi – vujud harakatga keladi, shakllar bo‘rtib chiqadi, havo epkin taratadi. Biroq, shunga qaramay, hali asardan ko‘nglim to‘lgani yo‘q, gumon ezmoqda meni. Balki birorta ham chiziq tortmasligim kerakmidi, avval nurga chulg‘algan bo‘rtiq joylarga unnab, keyin, aksincha, soya tushib turgan joylarga o‘tsam – ishni Nuazeza qaddi-bastining qoq o‘rtasidan boshlasam durustmidi? Axir, dunyoning nazarkarda musavviri – quyosh aynan shunday yo‘l tutmaydimi? O tabiat, tabiat! Sening lip etib ko‘rinib, so‘ng g‘oyib bo‘luvchi etagingdan tutish biror marta biror kishiga nasib etganmikan? O‘zing ham tan ol – ortiqcha bilim, xuddi nodonlik kabi, kishini gumon va inkor yo‘liga yetaklaydi. O, asarim mukammal ekaniga shubham bor!


  Chol bir lahza tin olib, so‘ng yana so‘zida davom etdi:


  – Shu asarni boshlaganimga o‘n yil bo‘ldi, yigitcha. Biroq gap tirik tabiatni zabt etish haqida borar ekan, o‘n yil nima bo‘libdi! Pigmaliondek qudrat sohibi birgina haykal yaratib, uni tiriltirish uchun qancha vaqt sarf etgani bizga qorong‘i, axir!


  Chol qattiq o‘yga cho‘mdi, u ko‘zini bir nuqtaga qadagancha qo‘lida beixtiyor pakki o‘ynatardi.


  – U o‘z ruhi bilan suhbat quryapti, – dedi Porbus pichirlab.


  Shu on Nikola Pussen borlig‘ini so‘z bilan ta’riflab bo‘lmas qiziqish egallab oldi. Ma’nosiz ko‘zlarini bir nuqtaga qadagancha dong qotgan chol, Pussen nazdida, insondan-da oliyroq bir xilqat, boshqa bir olamga doxil g‘aroyib daho edi. U ko‘ngilda minglab mavhum fikrlar uyg‘otardi. Vatan haqidagi qo‘shiq badarg‘a etilgan odamda qanday taassurot qo‘zg‘atishini so‘z bilan ifodalash qanchalik qiyin bo‘lsa, shu qabildagi jodulovchi ta’sirda o‘zini namoyon etadigan ruhiy hayot hodisotlarini aniq ta’riflash ham shunchalik mushkul. Cholning san’atdagi eng zo‘r kashfiyotlarga oshkora nafrati, hech kimnikiga o‘xshamagan fe’l-atvori, Porbusning unga bo‘lgan ehtiromiyu uzoq vaqt pinhon tutilgan, katta sabr va qunt evaziga yaratilib, yosh Pussenni qattiq hayajonga solgan va hatto Mabuzening “Odam ato”sidan ham zo‘r chiqqan Bibi Maryamning boshi eskizini ko‘rgach aytilsa, shubhasizki, bularning bari san’at mulki sultonlaridan birining ilohiy mo‘yqalamidan shahodat berar, bu choldagi jamiki xislat inson tabiatining chek-chegarasini buzib chiqqan edi. Nikola Pussenning jo‘shqin xayolida shu ajab zotning birgina jihati aniq, yorqin aks etdi: bu – tug‘ma musavvirning barkamol timsoli edi, odatda bunday zotlar ixtiyoriga buyuk kuch-qudrat berilgan bo‘ladi va ular ba’zan shu kuch-qudratni suiiste’mol qilishgacha borib yetadiki, oqibatda nainki oddiy odamlar, hatto san’at shaydolari ham ularga butun aql-idrokini topshirib qo‘yib, hech vaqo topib bo‘lmas minglab toshko‘chalarga ergashib ketadi, vaholanki, ilohsifat, devonavash bu qalbning ko‘ziga o‘sha toshko‘chalarda olamshumul voqealar, mahobatli saroylar, san’at mo‘‘jizalari ko‘rinadi. U tabiatan hazilkash va ko‘ngilchan, boy va faqir bir xilqat! Shunday qilib, serzavq Pussen nazdida, bu chol daf’atan san’atning naq o‘ziga – siru asrorlar, tug‘yonu to‘lg‘onishlar, orzuyu xayollar bilan to‘lib-toshgan san’atga aylandi-qoldi.


  – Ha, azizim Porbus, – deya yana gapga tushib ketdi Frenxofer, – shu vaqtgacha chehrasiyu tanasi benihoya chiroyli, benuqson bo‘lgan sohibjamolni uchratish nasib etmadi menga. Ayniqsa, uning terisi shunday bo‘lsaki... Lekin qadimgi odamlar xayoloti yaratgan ilohiy Veneraning tirigini qaydan topay? Biz bu go‘zallikni qanchalik ishtiyoq bilan izlaylik, faqat bo‘laklarnigina topamiz, xolos! Oh, o‘sha ilohiy sanamni, go‘zallik farishtasini, xullas kalom, idealni faqat bir marta va bir lahza ko‘rmoq uchun butun mol-dunyomni nisor etgan bo‘lardim. O, samoviy go‘zallik, seni axtarib narigi dunyoga borishga ham roziman! Seni olib kelish uchun, Orfey singari, san’at jahannamiga tushishga ham tayyorman!


  – Endi ketsak ham bo‘lar, – dedi Porbus Pussenga, – bu yog‘iga u bizni eshitmaydi ham, ko‘rmaydi ham.


  – Ustaxonasiga kirsak-chi? – dedi hanuz hayajonini bosolmagan yigitcha.


  – O, qari tullak oldindan buning ehtiyot chorasini ko‘rib qo‘ygan. Uning xazinasi qattiq muhofaza qilinadi, kirib bo‘pmiz u yerga! Bu fikr, bu istak faqat sizdagina paydo bo‘lgan emas, men ham avval bu asrorxonaga kirishga urinib ko‘rganman...


  – Demak, sir yashirilgan ekan-da u yerga?


  – Ha, – dedi Porbus. – Mabuze shogirdlikka olgan yakkayu yagona odam shu – keksa Frenxofer bo‘ladi. Frenxofer Mabuzega ham do‘st, ham homiy, ham padar edi, uning betiyiq ehtirosi yo‘lida ozmuncha boyligini sarflamagan bu chol. Mabuze evaziga unga relef sirini ochgan, bizga faqat orzu bo‘lib qolayotgan – tanaga favqulodda hayotiylik va tabiiylik bag‘ishlash mahoratini o‘rgatgan. Darvoqe, Mabuze bu mahoratni shu qadar puxta egallaganki, Karl Beshinchining saroyidagi marosimga tiktirib kiyib borishi kerak bo‘lgan guldor shohi matoni sotib, ichib qo‘yib, u yerga qog‘ozdan libos kiyib borganini birov payqamagan ham. Chunki Mabuze qog‘ozni naq guldor shohi matoga aylantirib yuborgan va g‘aroyib libos hatto imperator nazariga tushib, u qari piyonistaning homiysiga bundan g‘oyat zavqlanganini shipshib o‘tgan. Biroq ba’zi “xira” kiborlar libosni ushlab ko‘rmoqchi bo‘lgan-u, oqibatda yolg‘on fosh bo‘lib qolgan... Frenxofer – tasviriy san’atga zo‘r ehtiros bilan yondashuvchi odam, uning qarashlari boshqa hamkasblariga qaraganda keng va chuqur. U bo‘yoqlar va chiziqlarning haqqoniy chiqishi ustida ko‘p bosh qotirgan, natijada, o‘z fikr-o‘ylariga ham shubha bilan qaraydigan bo‘lib qolgan. U noumid bo‘lgan chog‘larida rasm – aslida yo‘q narsa, chiziqlar bilan faqat handasaviy shakllarnigina ifodalash mumkin, deb javraydi. Bu shunisi bilan ham yanglish fikrki, yakkash chiziq va qora dog‘lar yordamida ham tasvir yaratsa bo‘ladi. Axir, tasviriy san’at ham tabiatning o‘zidek ko‘pgina unsurlardan tashkil topgan: rasm bu – moya, kolorit esa – hayot, lekin moyasiz hayot hayotsiz moyaga qaraganda notugaldir. Va nihoyat, musavvirga eng zaruri – betinim kuzatish va mashq qilishdir – agar aql va tuyg‘u mo‘yqalamga esh bo‘lolmasa, zo‘r musavvir, shu bilan birga telba ham bo‘lgan cholimiz misol, shubhalar girdobiga tushib qolish hech gap emas. Bu g‘aroyib musavvir, taassufki, boy bo‘lib tug‘ilgan, shu sabab ham uning ortiqcha o‘ylashga imkoni bor. Siz unga taqlid qilmang! Ishlang, ter to‘king! Musavvir qo‘lda mo‘yqalam bilangina o‘y-xayolga berilishi kerak.


  – Biz o‘sha xonaga albatta kiramiz! – deya birdan xitob qildi Pussen. Shu damda Porbusning gapi uning qulog‘iga kirmas, o‘zining qaltis niyati yo‘lida har nega-da shay edi.


  Porbus yigitchaning zavq-shavqiga shunchaki jilmayib qo‘ydi va kelib turing, deya u bilan xayrlashdi.


  Nikola Pussen sekin qadam tashlab de-lya-Arp ko‘chasiga qaytdi va xayol surganicha o‘zi yashab turgan odmi mehmonxonaga qanday yetib kelganini sezmay qoldi. U omonat zinadan shosha-pisha eng yuqori qavatga chiqdi va barcha eski Parij uylari kabi yog‘och to‘sinlari ochilib turgan, behafsala yopilgan tom ostidagi g‘aribgina hujraga kirdi. Shu zahotiyoq yagona xira deraza oldida turgan qizga ko‘zi tushdi; eshik g‘ichirlashi bilanoq bu sevgidan entikkan qiz, sapchib oyoqqa turgan, musavvirni eshik bandini tutishidanoq tanigan edi.


  – Senga nima bo‘ldi? – dedi u Pussenni ko‘rar-ko‘rmas.


  – Men, men, – deya qichqirib yubordi yigit azbaroyi quvonib ketganidan nafasi qaytib, – o‘zimni musavvir deb his etdim! Shu vaqtgacha shubhalanib yurardim, ammo bugun ertalab o‘zimga ishonch paydo bo‘ldi. Mendan buyuk musavvir chiqsa ehtimol! Ha, Jilletta, biz boylik va baxtga ega bo‘lamiz! Bu mo‘yqalamlar hali bizni oltinga ko‘mib tashlaydi!


  Shunday deya yigit birdan jim bo‘lib qoldi. U o‘zining buyuk orzularini ayanch¬li ahvoli bilan taqqoslar ekan, jiddiyat va shijoat ufurib turgan chehrasidan shodlik ifodasi aridi. Xona devorlariga yopishtirilgan silliq gulqog‘ozga qalam bilan eskizlar chizib tashlangan edi. Yigitning hatto to‘rt dona ohorli polotnosi ham yo‘q edi. Bo‘yoq o‘sha davrlarda o‘ta qimmat bo‘lib, boyoqishning palit¬rasi ham deyarli bo‘m-bo‘sh turardi. Garchi shunday muhtojlikda kun kechirsa-da, u o‘zini katta ma’naviy xazina egasi, har ishga qurbi yetadigan zo‘r iste’dod sohibi deb bilardi. Bir zodagon tanishi, to‘g‘rirog‘i, o‘z talanti orqasidan Parijga kelib qolgan Pussen aksar ayollar bu yerda hasham ketidan quvib, hissizligini ko‘z-ko‘zlab yurgan bir vaqtda, yosh jonini ulug‘ bir insonga baxshida etib, barcha jabru jafolarni so‘zsiz bo‘yniga olgan, muhtojlik azobini birga-birga tortadigan, bu zotlarning injiqliklarini miq etmay ko‘taradigan, qashshoqlik va muhabbat sinovlariga dosh beradigan ayollar toifasidan bo‘lgan olijanob va tanti bir qiz bilan tasodifan tanishib, uni sevib qoldi. Jillettaning lablarida o‘ynagan tabassum quyosh shu’lalari bilan bahs boylab, chordoqdagi bu hujrani tilla misol tovlantirib yubordi. Quyosh-ku har doim ham charaqlayvermaydi, ammo butun borlig‘ini yolg‘iz muhabbatga baxsh etgan, o‘zining baxtu kulfatiga birdek ko‘nikib ketgan bu qiz doim shu yerda – san’at sirlarini egallashdan ham burun sevgi dunyosiga g‘arq bo‘lgan iste’dod egasiga taskin berib charchamaydi.


  – Kel bag‘rimga, Jilletta, so‘zimni eshit, – dedi yigit.


  Qiz quvonchdan yal-yal yonib yigit sari otildi-da, uning tizzasiga o‘tirib oldi. U maftunkor ham jozibador edi; bahor misol go‘zal bu pariga pokiza qalb nuri bilan yo‘g‘rilgan ayol latofati bus-butun baxsh etilgan edi...


  – Yo xudoyim, – deya oh urdi yigit, – qanday qilib aytaman...


  – Qanday gap u? – deb so‘radi qiz. – Qani, aytsang-chi! – Pussen xayolga cho‘mib turardi. – Nega jimsan? – dedi qiz betoqatlanib.


  – Jilletta, go‘zalim!


  – Oh, nima qilay senga, ayt?


  – Men...


  – Agarda sen avvalgi safargidek menga qarab rasm solmoqchi bo‘lsang, – dedi qiz labini cho‘chchaytirib, – bunga sira ko‘nmayman, chunki bunday damlarda ko‘zing loqayd bo‘lib qoladi, menga boqib turasan-u, xayoling menda emas...


  – Demak, menga boshqa ayol naturachi bo‘lsa, shu yoqar ekan-da senga?


  – Ehtimol. Juda xunuk bo‘lsagina.


  – Ayt, kelajakda shon-shuhratga burkanishim, buyuk musavvir bo‘lib tanilishim uchun, – dedi Pussen birdan jiddiylashib, – boshqa musavvir oldida yalang‘och turishga rozi bo‘larmiding?


  – Nima, meni sinab ko‘rmoqchimisan? – deb so‘radi qiz. – Hecham rozi bo‘lmayman-da, buni o‘zing ham bilasan-ku.


  Pussen juda katta shodlik yoki qayg‘uga duch kelgan odamdek boshini egib oldi.


  – Quloq sol, – dedi Jilletta Pussenning eski kamzuli yengidan tortib, – Nik, sen uchun o‘zimni hatto qurbon qilishga tayyorman, ammo hali tirik ekanman, muhabbatimdan voz kecha olmayman...


  – Muhabbatdan voz kechish?! – deb baqirib yubordi Pussen.


  – Boshqaning oldida yalang‘och bo‘lsam, meni sevmay qo‘yasan-da! Keyin o‘zim ham o‘zimni senga munosib ko‘rmay qolaman. Sening xusuringga itoat etish, bu – tabiiy va jo‘ngina hol, shunday emasmi? Har qanday vaziyatda ham sening xohishingni mamnunlik bilan va hatto faxrlanib ado etaman. Ammo boshqa odam uchun... Qanday razolat!


  – Kechir meni, azizam Jilletta! – deya o‘tina ketdi musavvir tiz cho‘kib. – Shuhrat qozongandan ko‘ra, muhabbatingni asrab qolganim afzal. Sen men uchun mol-dunyoyu shon-shuhratdan baland turasan! Qani, mo‘yqalamlarimni uloqtir, eskizlarimni yoqib yubor. O, qattiq yanglishdim! Men asli seni sevish uchun yaralganman. Men – musavvir emas, muhabbat gadosiman. San’ati ham, uning sirlari ham ordona qolmaydimi!


  Qiz quvonch va hayratga ko‘milgancha oshig‘iga mahliyo bo‘lib qoldi. Qiz g‘olib kelgan edi, uni deb san’atdan voz kechildi, san’at uning oyoqlari ostiga nisor etildi, buni ich-ichidan his qilib turardi u.


  – Har qalay, o‘sha musavvir – munkillab qolgan chol, – dedi Pussen yana avvalgi xayollariga qaytib, – sening vujudingda barkamol shaklnigina ko‘radi. Sendagi go‘zallik shu qadar mukammalki...


  – Muhabbatni deb nimalarga rozi bo‘lmaysan! – deya xitob qildi qiz, uni deb bor-budidan kechgani uchun sevgilisini taqdirlamoq uchun boyagi gaplarini qaytib olishga ham tayyor bo‘lib. – Ammo unda men adoi tamom bo‘laman. – Oh, seni deb adoi tamom bo‘lish! Axir, bundan ortiq baxt bor ekanmi! Biroq sen meni unutib yuborasan... O, juda chakki o‘ylabsan buni!


  – Seni sevaturib ham shunday xayolga bordim-a, – dedi yigit pushaymonlik bilan. – Palid odamman!


  – Kel, Arduen amakiga maslahat solib ko‘ramiz, – dedi qiz go‘yo chorasini topgandek.


  – E, yo‘q! Bu gap ikkimizning o‘rtamizda qolishi kerak!


  – Unda... mayli, borganim bo‘lsin, ammo sen men bilan ustaxonaga kirmaysan, – dedi qiz qat’iy ohangda. – Eshik ortida xanjar bilan hushyor bo‘lib tur. Mabodo qichqirsam, chopib kirasan-da musavvirni o‘ldirasan.


  Sirni ochish ishtiyoqi bilan yongan Pussen Jillettani suyib bag‘riga tortdi.


  “Endi mendan ko‘ngli qoladi”, deb o‘yladi Jilletta yigit ketgandan keyin.


  Qiz rozi bo‘lganiga afsus chekdi. Ammo tezda uni bu pushaymondan ham kuchliroq vahima bosdi. U xayolida bosh ko‘targan dahshatli fikrni asabiy tarzda haydamoqchi bo‘lardi. Nikola unchalik ham hurmatga loyiq emas ekan, degan fikr Jillettaning xayoliga kelgan ondanoq go‘yo uni avvalgiday qattiq sevmayotgandek tuyulmoqda edi.


  



  II. Katrin Lesko


  Pussen bilan uchrashuvidan uch oy o‘tgach, Porbus ustoz Frenxoferni ko‘rgani bordi. Chol yana ittifoqo qattiq umidsizlikka tushib qolgan, buning sababi, tabiblar ta’biricha, hazmi taomning buzilishi yoki ob-havo ta’sirida, spiritualistlar ta’biricha esa, ma’naviy tabiatimizning nomukammalligida edi. Chol barchadan sir tutayotgan kartinasini tugataman deb toliqib qolgan edi. U emandan yasalgan qora charm qoplamali keng oromkursida ma’yusgina o‘tirar, Porbusga ham g‘ussanishin kishi nazari bilan boqar edi.


  – Nima gap, ustoz? – dedi Porbus unga. – Bryuggadan keltirgan och ko‘k bo‘yog‘ingiz yaxshi chiqmadimi? Yoxud o‘zingizning oq bo‘yog‘ingizni mayda qilib tuyolmadingizmi? Yoki moy aynigan ekanmi? Yo mo‘yqalam dag‘al chiqdimi?


  – Evoh! – deya xitob qildi chol. – Asarimni yakunladim deb o‘ylagan edim, biroq xulosaga shoshibman chog‘i, lekin baribir nima kamlik qilyapti, shuni aniqlamaguncha tinchimayman. Men eng go‘zal ayollar orasidan modellar topish va ularni kartinamga taqqoslash uchun Turkiya, Yunoniston hamda Osiyoga sayohat qilmoqchiman. Ehtimol, yuqoridagi sanam, – dedi u labiga tabassum yugurib va ko‘rsatkich barmog‘i bilan ustaxonasiga ishora qilib, – go‘zallikning jonli timsolidir. Men gohida daydi shabada esib ayolni uyg‘otib yuborsayu u g‘oyib bo‘lib qolmasa edi deb vahimaga tushaman...


  Chol go‘yo hozir yo‘lga otlanadigandek sapchib o‘rnidan turdi.


  – O‘ho‘, – deya xitob qildi Porbus, – sizni yo‘l chiqimi va zahmatidan xalos etish uchun zab vaqtida kelibman-da.


  – Qanday qilib? – deb so‘radi Frenxofer ajablanib.


  – Eshitishimcha, navqiron Pussenni husnu malohatda beqiyos bir ayol sevar ekan. Biroq, qadrli ustoz, Pussen uni sizning huzuringizga yuborishga rozi bo‘lsa, siz ham u holda polotnongizni bizga ko‘rsatishingizga to‘g‘ri keladi.


  Chol bu gapdan go‘yo karaxt bo‘lib qoldi.


  – Nima?! – dedi u nihoyat ayanchli ovozda. – O‘z san’atim, o‘z rafiqamni sizlarga ko‘rsataymi? Baxtimni bokira asragan pardani chok-chok qilib yirtib tashlaymi? Axir, bu jirkanch fahsh emasmi! Mana, o‘n yildirki, men shu ayol bilan tirikman, u meniki, faqat meniki, u meni sevadi. Har gal jilo berganimda u menga tabassum hadya etadi. Uning qalbi bor, men ato etganman bu qalbni. Agar mendan boshqa kishi unga nazar tashlasa bormi, uyatdan lov-lov yonadi u. Uni bizga ko‘rsating deysan-a? Ayt-chi, qaysi erkak shunday tubanlikka boradi, mahbubasi yo jufti halolini sharmandai sharmisor qiladi? Sen saroyga atab rasmlar ishlaganingda, ularga qalbing qo‘rini bermaysan, a’yonlarga bo‘yoq chaplangan qurchoqlarni sotasan, xolos. Mening rangtasvirim – rangtasvir emas, tuyg‘uning, ehtirosning o‘zginasi! Mening ijodxonamda dunyo¬ga kelgan Nuazeza hayo-iffatini saqlab o‘sha yerda qoladi, tashqariga esa faqat libosga burkanib chiqishi mumkin. Go‘zallik va ayol faqat sevgilisi oldida yalang‘och holda namoyon bo‘la oladi. Nahotki, biz Rafaelning modelini yoxud Ariosto yaratgan Anjelika, Dante yaratgan Beatriche siymosini bilolsak! Yo‘q! Bizga faqat bu ayollarning tasviri yetib kelgan, xolos. Mahkam tambalangan anovi xonada asrayotgan asarim esa musavvirlik tarixida yakka-yagonadir. Bu – kartina emas, bu – ayol, men u bilan yig‘layman, kulaman, suhbat quraman, xayol suraman. Sen o‘n yillik baxtimdan, hech gap bo‘lmagandek, oppa-oson voz kechishimni istayapsanmi? Men bir zumda ham otalik, ham jazmanlik, ham xudolikdan ayrilaymi? Bu ayol – oddiy tasvir emas, u – san’at. Mayli, kelsin o‘sha yigitchang, men unga bor xazinamni, kimsan Korrejo, Mikelanjelo, Titsian kartinalarini beray, xoki poyini o‘pay; ammo uni o‘zimga sherik qilmayman! Xo-xo, men musavvirdan ko‘ra ko‘proq oshiqman. Ha, so‘nggi nafasimni olayotganda go‘zal Nuazezamni yondirib tashlashga qurbim yetadi, lekin unga yot erkak – yigit yo musavvir nigohi tushishiga yo‘l qo‘ymayman – yo‘q, aslo! Kimki uni nigohi bilan tahqirlasa, ertasigayoq ajalini kutsin! Agar uning qarshisida tiz cho‘kmasang bormi, seni – do‘stimni ham o‘sha lahzadayoq bo‘g‘ib o‘ldiraman. Nahotki, sen tentaklar malagimga sovuq nigoh tashlashi va nodonlarcha tanqid qilishiga yo‘l berishimni xohlayotgan bo‘lsang! Evoh! Muhabbat bu – sir, u qalbning tub-tubida yashay oladi, xolos, erkak hatto do‘stiga ham mana, men sevgan ayol – shu, deya sirni ochsa, shu onning o‘zidayoq muhabbat o‘ladi-yo‘q bo‘ladi.


  Chol go‘yoki yasharib ketdi: ko‘zlari chaqnab, jonlandi, so‘lg‘in yonoqlariga qizil yugurdi. Uning qo‘llari asabiy titrar edi. Zo‘r hayajon ila aytilgan gap¬lardan aqli shoshgan Porbus cholning bunday g‘aroyib, teran hislariga nima deyishni bilolmay turardi. Frenxoferning es-hushi joyidami yo aqldan ozganmi u? Nima, uni ijodkor taxayyuli domiga tortganmi yoxud bu zo‘r bir asarga “homilador” bo‘lgandagi kuchli fanatizm asoratimi? Bunday bema’ni ehtirosga g‘arq bo‘lgan savdoyi bilan bir bitimga kelishdan umid qilsa bo‘ladimi yoki yo‘qmi?


  Shunday fikrlar iskanjasida qolgan Porbus cholga:


  – Siz bizga bir ayolni ko‘rsatsangiz, biz ham sizga bir ayolni ko‘rsatyapmiz-ku! – dedi. – Axir Pussen ma’shuqasini sizning nigohingizga shunchaki havola qilayotgani yo‘q!


  – Ma’shuqasimish! – deya e’tiroz bildirdi Frenxofer. – Bu qiz ertami-kechmi yigitchaga albatta xiyonat qiladi. Nuazezam esa menga bir umr vafodor bo‘lib qoladi.


  – Keling, – dedi Porbus, – bu haqda boshqa so‘zlashmaylik. Ammo go‘zallikda benuqson ayolni Osiyoda topolmasdan avval ham asaringizni yakunlayolmay bu dunyo bilan xayrlashishingiz mumkin.


  – O, kartinam yakunlangan, – dedi Frenxofer. – Agar unga nigoh tashlash biror kimsaga nasib etsa, u parda ortidan baxmal to‘shakda yotgan ayolni ko‘radi. Uning yonida esa muattar bo‘y taratuvchi sepoya tilla mujmar. Shunda chiyratma ip shokilasidan tortib pardani ochib yuborgisi keladi kishining, “Sohibjamol Nuazeza” laqabli go‘zal ishrat parisi Katrin Lesko xuddi nafas olayotgandek – siynasi ko‘tarilib-tushayotgandek tuyuladi unga. Ammo men shunga ishonch hosil qilmoqchimanki...


  – Mayli, mayli, Osiyodan qolmang, – deya Frenxoferning so‘zini bo‘ldi Porbus uning ko‘zlarida sarosima ko‘rib.


  So‘ng u eshik tomon yo‘naldi.


  Ayni paytda Jilletta bilan Nikola Pussen Frenxoferning uyi qarshisida turardi.


  Ichkariga kirishga chog‘langanlarida qiz musavvirning qo‘lini qo‘yib yubordi-da, ko‘ngli bir noxushlikni sezgandek qo‘qqis ortiga tisarildi.


  – Nega keldim o‘zi bu yerga? – dedi u hadik bilan ko‘zlarini yigitga tikib.


  – Jilletta, ixtiyoring o‘zingda dedim-ku, qanday qarorga kelma – men roziman. Sen – mening or-nomusim, shon-shuhratimsan. Uyingga qaytib ket, balki shunda baxtiyorroq bo‘larman, sen agar...


  – O, sen shunday deb turgan bir paytda menda ixtiyor qolarkanmi? Yosh bolaga aylanaman-qolaman. Mayli, kiraylik, – dedi u, chamasi, o‘zini o‘zi majburlab. – Hatto muhabbatimiz zavol topib, qattiq pushaymon cheksam ham – xohishingni bajarganim senga mashhurlik olib keladi-ku, to‘g‘rimi? Kiramiz! Agar rasmlaringda mendan biror asar qolsa ham, demak, men yashashda davom etaman!


  Eshikni ochgan oshiq-ma’shuqlar Porbusga to‘qnash kelishdi. Porbus ko‘zlari jiqqa yosh Jillettaning go‘zalligiga lol qolgan ko‘yi bu vujudi tit¬rab turgan qizni cholning yoniga yetaklab kirdi.


  – Mana u! Nahotki, bu qiz dunyoning butun durdonalariga arzimasa! – dedi u Jillettani ko‘rsatib.


  Frenxofer sapchib tushdi. Qaroqchilar o‘g‘irlab, qulfurushga keltirgan gurji qizdek hurkak va ma’suma Jilletta uning qarshisida qimtinib turardi. Qizning yuzi hayodan alvonlandi, ko‘zlarini yerga qadadi, qo‘llari bemajol osilib qoldi. Ibosiga qilingan tajovuzga unsiz ta’nasi – shashqator yoshlari uning yuzlarini yuvardi. Ayni damda Pussen bu bebaho xazinani kulbasidan olib chiqqani uchun o‘zini o‘zi la’natlardi. Chol, musavvirlar odaticha, qizni nigohi bilan yechintirib, badanidagi har bir a’zoni hatto sir tutiladigan joyigacha chamalaganda, ko‘zlari yashnab-yasharib ketdiki, buni ko‘rgan Pussenning yuragiga azobli shubhalar xanjar bo‘lib sanchildi, botinidagi kurashda oshiq musavvirni yengdi. Shu tobda u chin muhabbatning o‘rtaguvchi rashkini tuydi.


  – Jilletta, ketdik bu yerdan! – dedi jonholatda.


  Bu xitobdan quvonib ketgan qiz boshini ko‘tardi, Pussenning chehrasiga ko‘zi tushdiyu o‘zini uning bag‘riga otdi.


  – Meni sevarkansan-da! – dedi u ko‘zyoshlarini oqizib.


  Iztirobini yashirish lozim bo‘lganda shu qadar matonat ko‘rsatgan qiz quvonchini pinhon tutishga qolganda kuch topolmagan edi.


  – Oh, uni bir lahza mening ixtiyorimga bersangiz, – dedi qari musavvir iltijo-la, – uni Katrin Leskom bilan qiyoslab ko‘rishni istardim. Mayli, shartingizga roziman!


  Frenxoferning bu xitobida o‘zi yaratgan ayolga muhabbati hamon ayon sezilib turardi. Chol, mening Nuazezam go‘zalroq deb astoydil ishonyapti va ijodi tirik qiz ustidan g‘alaba qozonishiga hech shubha qilmayapti, deb o‘ylash mumkin edi.


  – Imkonni qo‘ldan bermang! – dedi Porbus Pussenning kiftiga qoqib. – Muhabbat gullari foniy, san’at mevalari esa abadiydir.


  – Nahotki, u menga shunchaki bir ayol deb qarasa! – dedi Jilletta Pussen bilan Porbusga sinchkov ko‘z tashlab.


  So‘ngra u boshini mag‘rur ko‘tarib Frenxoferga chaqmoqdek nazar tashladi, ammo shu payt nogoh oshig‘i bu yerga ilk bor kelganida Jorjonening asari deb o‘ylagan kartinaga mahliyo boqib turganini payqab qoldi-yu, qat’iy dedi:


  – Yuring, tepaga chiqamiz. U menga hech qachon shunchalik maftun bo‘lib tikilmagan.


  – Hoy qariya, – dedi Jillettaning g‘azabidan xayoli tumtaraqay bo‘lib Pussen, – mana bu xanjarni ko‘ryapsanmi? Agar qizning zorlangan ovozini eshitsam, bu yuragingga sanchiladi, uyingni o‘tda yoqaman, biror tirik jonni omon qo‘ymayman! Tushunding-a?


  Shu onda Pussenning ko‘ngliga chiroq yoqsa yorishmasdi. Uning xitobi va¬himali edi. Navqiron musavvirning so‘zlari va, ayniqsa, so‘zlariga monand qo‘l siltashlari Jillettani xotirjam qildi, qiz sevgilisi uni san’at yo‘lida, shavkatli kelajagi yo‘lida qurbon qilganini hatto kechirdi ham.


  Porbus bilan Pussen ustaxona eshigi oldida mum tishlagancha bir-biriga tikilib turardi. Misr Maryamining muallifi avvaliga, “Oh, qiz yechinyapti... U qizga yoruqqa o‘giril dedi! U qizni Katrin Leskosi bilan solishtiryapti...” deya shivirlashga jur’at etdi, ammo keyin Pussenning yuzidagi ayanchli g‘am-g‘ussani ko‘rib, qaytib og‘iz ochmadi. Garchand musavvirlar qarilik chog‘i san’at bilan qiyoslaganda bir pulga ham arzimaydigan bunday xurofotlarga befarq bo‘lib qolsa-da, Porbus harqalay Pussenga zavqlanib tikildi: yoqimtoy va sodda edi u. Yigit xanjar dastasini mahkam siqqancha eshikka quloq tutib turardi. Ikkovlon shu tobda mustabidni o‘ldirish uchun panada payt poylab turgan fitnachilarga o‘xshardi.


  – Kiring, kiringlar! – dedi eshikni qiya ochgan chol baxtdan og‘zi qulog‘iga yetib. – Asarim – tengsiz, endi uni g‘urur bilan ko‘rsatsam bo‘ladi. Hech qaysi musavvir hech qachon go‘zal ishrat parisi – mening Katrin Leskomga teng raqib yaratolmaydi!


  Sabrsiz ishtiyoq alangasida qovrilayotgan Porbus bilan Pussen ustaxonaga otilib kirdi – har to‘rtala devoriga ham kartinalar osilgan, chang-chung bosgan keng bir ivirsiq xona. Ular oldin yarimyalang‘och ayolning bo‘y baravar tasviri qarshisida mahliyo bo‘lgancha turib qolishdi.


  – O, bunga ahamiyat bermasangiz ham bo‘ladi, – dedi Frenxofer. – Men tik turgan ayol qomatini o‘rganish uchungina chizganman buni, o‘zi sariq chaqaga ham arzimaydi. Mana bular esa kaminaning xatolari, – deya so‘zida davom etdi chol devorlarni qoplagan ajoyib asarlarni ko‘rsatib.


  Frenxoferning shunday kartinalarga nafrat bilan bepisand qarayotgani¬dan ajab¬langan Porbus bilan Pussen endi chol bebaho deb ta’rif etgan asarni axtarmoqqa tushishdi. Ammo uni topa olishmadi.


  – Mana, qarang! – dedi sochi hurpaygan, yuzi bo‘g‘riqqan, ko‘zlari chaqnagan chol ishq sharobidan mast yigitdek entika-entika nafas olar ekan. – Ha, – deya xitob qildi u, – bunday barkamollikni kutmagan edingizmi? Qarshingizda turgan ayolga boqmay hadeb bir nimani axtarasiz! O, bu polotnoda shu qadar teranlik borki! Havo-chi, havo? U siz nafas olayotgan havodan sira farq qilmaydi. San’at qaerda, deysizmi? San’at yo‘q – g‘oyib bo‘lgan. Mana – qizning badani. Mana – havo! U qiz badanini siypalab, chirmab olmoqda, buni sezyapsizmi? Osmondagi yulduzlar ham axir mana shunday – suvdagi baliqlar kabi tasavvur uyg‘otmaydimi? Ayol va boshqa buyumlar bir-biridan ajralib turganiga nima deysiz? Bu qaddi-qomatni quchib olish mumkindek tuyulmayaptimi sizga? Quyosh nuri biror jismga tushganida u qanday ko‘rinish olishini bekorga yetti yil o‘rganmadim, axir. Yoki mana bu sochlarga boqing, naqadar nurga yo‘g‘rilgan u! Qarang, ayol xo‘rsinib qo‘ygandek bo‘ldi!.. Ko‘kragini... qarang! Oh, uning qarshisida tiz cho‘kmaydigan odam bormikan dunyoda? Badani titrab ketdi! Mana ko‘rasiz, u hozir o‘rnidan turadi!..


  – Biror nimani ko‘ryapsizmi? – deb so‘radi Pussen Porbusdan.


  – Yo‘q. Siz-chi?


  – Hech narsani...


  Chol o‘ziga takror-takror hamdu sano o‘qishi uchun imkon berib, ikki musavvir polotnoga tik tushayotgan nur taassurotni buzmayotganmikan, deya tekshira boshlashdi. Ular dam o‘ngga, dam so‘lga o‘tib, goh egilib, goh rostlanib kartinaga obdon tikilishdi.


  – Ha, ha, bu – kartinaning o‘zi, o‘zginasi, – dedi Frenxofer ularning bunday sinchkovligini yanglish tushunib. – Qarang, mana bu – qasnoq, mana bu –molbert, mana bular esa mening bo‘yoqlarim va mo‘yqalamlarim...


  U hatto mo‘yqalamlardan birini olib, soddadillarcha musavvirlarga ko‘rsatib ham qo‘ydi.


  – Qari tullak ustimizdan kulyapti, – dedi Pussen yana polotno qarshisiga kelib. – Bu yerda faqat girdi ko‘plab g‘alati chiziqlar bilan o‘ralgan, palapartish surkalgan bo‘yoq chaplanmalarini ko‘ryapman, xolos.


  – Yo‘q, biz xato qilibmiz, qarang! – deya e’tiroz bildirdi Porbus. Ular yaqinroq borib kartinaning bir chekkasida bo‘yoqlarning majhul tumani aro yalang‘och oyoq uchini ko‘rib hayratdan angrayib qolishdi. Aql bovar qilmasdi: jinday-jindaydan qadam-baqadam yakson etilgan asarning bu parchasi qanday omon qoldi ekan?! Yonib kul bo‘lgan shahar vayronalari orasidan topilgan Venera haykalining qoldig‘i kishida qanday taassurot uyg‘otsa, kartinadagi oyoq ham xuddi shunday taassurot uyg‘otardi.


  – Buning tagiga ayol yashirilgan! – dedi Porbus kartinani yakunlash niyatida qari rassom ustma-ust chaplagan bo‘yoqlar qatlamini Pussenga ko‘rsatib.


  Frenxofer tushib qolgan jazavani sal-pal anglay boshlagan ikki musavvir ittifoqo cholga o‘girilib qaradi.


  – U og‘zidan chiqayotgan gaplarga chippa-chin ishonadi, – dedi Porbus.


  – Ha, do‘stginam, – dedi chol birdan o‘ziga kelib, – ishonish zarur. Shunday san’at asari yaratish uchun zo‘r ishonch-la ishga kirishishing, yolg‘iz uning olamida yashashing lozim. Mana bu soyani tasvirlash ozmuncha vaqtimni olganmi, axir! Qarang, mana bu yer – yonog‘iga, ko‘z ostiga tushgan nimsoyaga; vaholanki, tabiatdagi bu xil holatni ko‘chirish deyarli amrimahol. Sizningcha, men bunday ko‘lankani chizishga osonlikcha erishdimmi? Yo‘q, aslo! Qadrdon do‘stim Porbus, ana endi asarimga diqqat bilan boqsang, do‘nglik va dumaloqlik haqida aytgan so‘zlarim senga ayon bo‘ladi-qoladi. Ayol ko‘kragiga qanday tabiiy yorug‘lik tushirganimga razm sol, men yorqin shu’la va quyuq bo‘yoq orqali bu yerda mana shunday yorug‘likni jamlay oldim, uni badanning kungay joylaridagi jilvakor oqlik bilan qo‘shib yuborish va, aksincha, soyaki joylaridagi bo‘yoq bo‘rtiqligi va dag‘alligini silliqlash evaziga qiz vujudidagi har qanday rasm izi va notabiiylikni bartaraf etdim va qarabsanki, tana chiziqlari ham jonli shaklni oldi. Endi yaqinroq keling-da, uslubga diqqat qiling. Buni uzoqdan turib ko‘rib bo‘lmaydi. Mana bu yer, menimcha, shoyon diqqatga loyiq! – U musavvirlarga mo‘yqalam uchi bilan yorqin bo‘yoqlarning quyuq qatlamini ko‘rsatdi.


  Porbus cholning kiftini qoqib qo‘ydi-da, Pussenga o‘girilib:


  – Bizning nazdimizda, u – buyuk musavvir, bilasizmi shuni? – dedi.


  – U musavvir emas, ko‘proq shoir shekilli, – dedi Pussen jiddiy tortib.


  – Mana bu yerda, – dedi Porbus kartinaga barmoq tekkizib, – kurrai arzdagi san’atimiz nihoya topadi.


  – Keyin esa arshi a’loga g‘arq bo‘ladi, – deya qo‘shimcha qildi Pussen.


  – Qariya bu polotno ustida ne-ne huzurbaxsh onlarni boshdan kechirmagan!


  Biroq o‘z fikr-xayoliga g‘arq bo‘lgan chol bu ikki musavvir suhbatiga quloq solmas, u tasavvurida gavdalantirgan ayolga jilmaygan ko‘yi termilib turar edi.


  – Ertami-kechmi polotnoda hech vaqo yo‘qligini sezadi u! – dedi Pussen.


  – Polotnomda hech vaqo yo‘q deysizmi? – deb qichqirib yubordi qo‘qqis o‘ziga kelgan Frenxofer bir musavvirga, bir kartinasiga qarab.


  – Nima qilib qo‘ydingiz? – dedi Porbus Pussenga zarda bilan.


  Chol yigitning qo‘lidan mahkam ushlab oldi.


  – Sen nimani ham ko‘rarding, qishloqi, tirmizak, nodon, xumkalla! Bu yerga nega kelding o‘zi? Oh, ko‘ngilchan Porbusim, – dedi u keyin musavvirga o‘girilib, – siz-chi, siz ham mening ustimdan kulyapsizmi? Javob bersangiz-chi! Men do‘stingizman, axir. Rostini ayting, kartinamni buzib qo‘yibmanmi?


  Porbus avvaliga kalovlanib g‘o‘ldiradi, biroq cholning bo‘zdek oqargan yuzida dahshatli bir hadik zuhur etgach, u polotnoga imo qilib, bunday de¬yishga majbur bo‘ldi:


  – O‘zingiz ham qarab boqing!


  Frenxofer bir muddat kartinani ko‘zdan kechirdiyu qo‘qqis gandiraklab ketdi.


  – Hech nima yo‘q! Hech nima! Oh, o‘n yillik mehnatim... – U o‘tirib, ho‘ngrab yubordi. – Demak, men bir ahmoqman, telbaman! Na iste’dod, na qobiliyat bor menda, behuda yashab yurgan puldor bir kimsaman, xolos. Evoh, men aslida hech nima yaratmabman-a!


  U jiqqa yosh ko‘zlari bilan kartinasiga qaradi. So‘ng birdan qaddini g‘oz tutib, ikki musavvirga yeb qo‘ygudek tikildi.


  – Isoning qoni va joni haqqi qasam ichamanki, sizlar hasadgo‘ysiz! – deb qichqirdi u. – Sizlar kartinamni o‘zingizniki qilib olmoqchisiz, shu niyatda buzib qo‘ygansiz deb menga firib beryapsiz. Ammo men, men uni ko‘rib turibman – u hayratomuz darajada go‘zal ayol!


  Shu payt Pussen bir burchakda yig‘lab o‘tirgan Jillettaning ovozini eshitib qoldiyu uning qoshiga shoshildi.


  – Nima bo‘ldi senga, farishtam? – dedi musavvir yana oshiq yigitga aylanib.


  – O‘ldir meni! – dedi qiz qahrli ovozda. – Chunki endi sendan nafratlanaman, seni avvalgidek sevish bu – sharmandalik! Senga suyib qarayapman-u, ayni choqda jirkanyapman ham. Men seni sevaman, ammo sevgimni nafrat yengib borayotgandek!


  Pussen Jilletta bilan ovora ekan, o‘g‘ri sharpasini sezgan zargar tilla zeb-ziynatlar qutisini qanday yashirsa, Frenxofer ham o‘z Katrini ustiga xotirjamlik bilan, avaylab yashil mato tortdi. Chol ikkala musavvirga xo‘mrayib qaradi, uning nigohi nafrat va shubhaga to‘la edi. So‘ng ularni ustaxona eshigigacha miq etmay, asabiy shoshqaloqlik bilan kuzatib qo‘ydi-da, uy bo‘sag‘asida:


  – Alvido, azizlarim! – dedi.


  Bunday xayrlashuvdan ikkala musavvirning ham ko‘ngli g‘ash tortdi.


  Ertasiga Porbus Frenxoferdan xavotirlanib, xabar olgani uning uyiga bordi. Chol hamma kartinalarini yoqib yuborgan va o‘sha oqshom qazo qilgan ekan.


  Parij, 1832 yil, fevral



  Naim KARIMOV tarjimasi



  



  TARJIMONDAN


  Davr o‘zgarishi bilan ma’naviyat va ma’rifat masalalariga munosabat ham o‘zgarib boradi. Odamzod bundan chorak asr ilgari hatto istirohat bog‘laridagi kutubxonalarda ham mukka tushib kitob o‘qir, gazeta va jurnallarning yangi sonlarini varaqlar, tanish do‘konchilarga yalinib-yolvorib, nafaqat Moskva, balki Toshkentda ham nashr etilgan mumtoz kitoblarni sotib olish chorasini qidirar edi. O‘sha yaqin-olis zamonlarda yoshlar ham, kattalar ham sarguzasht kitoblardan ko‘ra, Sharq va G‘arb adabiyoti klassiklarining asarlarini o‘qishga ko‘proq ishtiyoqmand edi. Afsuski, bugungi yoshlar va bugungi kattalar na Tolstoy, na Balzak, na Fuzuliy asarlarini o‘qishga ehtiyoj sezadi.


  Kamina “Tafakkur” jurnali tavsiyasi bilan Onore de Balzakning “G‘oyib bo‘lgan durdona” hikoyasini mutolaa qilar ekanman, turli o‘tkinchi yumushlar bilan band bo‘lib, jahon mumtoz adabiyotidan uzoqlashib qolganimni o‘kinch-la his etdim. Buyuk iste’dodning birgina shu hikoyadagi porloq shu’lalari bag‘rimni shu qadar jimirlatib yubordiki, no‘noq tarjimonlardan bo‘lishimga qaramay, uni o‘zbek tiliga o‘girmoqqa jazm qildim.


  Ustozlarning xotirlashicha, Oybek domla jahon adiblari orasida Balzakni ko‘proq mutolaa qilgan ekan. Kimdir menga mazkur frantsuz adibining biror mashhur asari bilan “Qutlug‘ qon”ni qiyosiy o‘rgansangiz, Oybek mahorati sirlarini kashf etgan bo‘lardingiz, degani yodimda. Afsuski, men bu maslahatga o‘sha vaqtda e’tibor bermagan ekanman.


  Balzak boshqa buyuk frantsuz adibi Stendal bilan bir davrda yashagan. Ularning har ikkisi ham Frantsiyaning o‘sha davrdagi hayotini kuzatib, mushohadalari asosida yostiqdek-yostiqdek ki¬toblar bitgan. Ammo Stendal, Andre Morua yozganidek, personajlari yordamida faqat o‘zining ruhiy dunyosini ochgan bo‘lsa, Balzak “butun bir olamni bunyod etganki, bu olam bir vaqtning o‘zida ham uning davriga, ham boshqa barcha davrlarga taalluqlidir”.


  Balzak rus shoiri Pushkin bilan bir yilda (1799) tug‘ilib, undan 13 yil keyin, 1850 yili hayotdan ko‘z yumgan. Ana shu 13 yil uning uchun ayniqsa samarali bo‘lgan. Avvalo, u yoshlik va yigitlik fasllarida yozgan bitiklaridan voz kechgan va o‘z oldiga g‘oyat ulkan vazifani qo‘ygan. U buyuk italyan shoiri Dantening “Ilohiy komediya”si o‘rta asrlarda Yevropa xalqlari hayotiga qanday zo‘r ta’sir ko‘rsatgan bo‘lsa, XIX asr hayotiga ana shunday ta’sir ko‘rsata oladigan asarlar turkumini yaratishga ahd qilgan va bu turkumni “Insoniy komediya” deb atagan. U, Dantedan farqli o‘laroq, o‘z turkumida narigi dunyo voqealarini va kishilarning u dunyodagi hayotini emas, balki o‘zi guvoh bo‘lgan davr hodisalarini, zamondoshlarining serqatlam va murakkab hayotini aks ettirishga bel bog‘lagan. Balzak “Axloqiy etyudlar”, “Falsafiy etyudlar”, “Tahliliy etyudlar” deb atalgan uch turkumga jo bo‘lgan romanlarida, adabiyot tarixchilari yozganidek, XIX asrdagi frantsuz jamiyati anatomiyasini ochib tashlaydi.


  Shunisi g‘aroyibki, Balzak bolalik yillarida kasalmand bo‘lgani sababli ota-onasi uni hatto o‘qishdan ham olib qolishgan ekan. Ammo viloyatda (Turda) tug‘ilgan yigit oilasi bilan Parijga ko‘chib kelganidan so‘ng, ta’lim olgani adliya sohasini tanlamay, Sorbonnada mashhur frantsuz olimlarining adabiyot bo‘yicha ma’ruzalarini tinglab, yozuvchi bo‘lishga qaror qiladi. Tabiat nimjon bir yigitga shunday kuch va iroda ato etgan ekanki, u tinimsiz mehnat va mashq orqasida ham jismoniy, ham ijodiy jihatdan zabardast shaxs darajasiga erishadi. O‘z oldiga zodagonlik rutbasini olish, deputatlar palatasiga va Frantsiya akademiyasiga a’zo bo‘lishdek yuksak maqsadlarni qo‘yadi. Ammo ming xil hayotiy va havoyi orzular qanotida yashagan adibning bosh maqsadi buyuk italyan shoiri bilan raqobatlashish edi.


  “Insoniy komediya” oltmishdan ziyod romandan iborat. Bu romanlar markazida noyob iste’dodini to‘liq namoyon etish imkoniga ega bo‘lmagan nochor inson taqdiri turadi. Biz “G‘oyib bo‘lgan durdona” hikoyasida ham shunday qahramon taqdiri bilan tanishamiz. Tomchida quyosh aks etadi, deganlaridek, shu hikoyada ham Balzakning nafaqat benazir adiblik mahorati, balki o‘zi tasvirlamoqchi bo‘lgan kishilar, voqealar, sohalarni benihoya puxta bilishi yaqqol ko‘rinadi va bizni hayratga soladi.


  Siz, aziz jurnalxonni bilmadim-ku, ammo Balzakning bu kichik durdonasi mening klassik adib va klassik adabiyotga nisbatan xiralashib qolgan ko‘zlarimni daf’atan ochib yuborgandek bo‘ldi.

